
  [image: ]


  
    www.dadabhagwan.org
  


  
    Table of Contents
  


  
    दिसम्बर २०१६ -दादावाणी- हिन्दी

    
      संपादकीय
    

  


  
    दखलंदाज़ी से रुकी है प्रगति

    
      पाठकों से...
    


    
      दखलंदाज़ी से रुकी है प्रगति
    


    
      दखल बंद होने पर होगी प्रगति
    


    
      समझना है अर्थ दखल का
    


    
      जहाँ वन फैमिली, वहाँ नहीं होता दखल
    


    
      दखल टालने की शुरुआत करो घर से
    


    
      वाइफ की कमी निकालकर करता है दखल
    


    
      दखल नहीं करे तो पड़ेगा प्रभाव
    


    
      समभाव से निकाल करने पर नहीं रहेगा दखल
    


    
      जगत् है व्यवस्थित, नहीं है कहीं दखल
    


    
      नहीं करना है दखल एक-दूसरे के काम में
    


    
      घर में गेस्ट बन कर रहने से नहीं होता दखल
    


    
      गेस्ट के नियमों का पालन करके, रहो दखल मुक्त
    


    
      आड़ाई वह है दखल ही
    


    
      आक्षेपों के परिणाम स्वरूप होते हैं दखल
    


    
      दखल करना है, कमज़ोरी
    


    
      जहाँ मतभेद है वहाँ दखल
    


    
      आश्रित को नहीं होता दखल
    


    
      नासमझी से सर्जित होती है दखलंदाज़ी
    


    
      समझदारी से आएगा दखल का हल
    


    
      दखल नहीं, एडजस्ट हो जाओ
    


    
      प्रकृति का साइन्स पहचानकर टालो दखल।
    


    
      एडजस्टमेन्ट रखे दखल से मुक्त
    


    
      सांसारिक ज्ञान से भी टल सकता है दखल
    


    
      टकराव टालकर टालो दखल
    


    
      जगत् खड़ा है टकराव के कारण
    


    
      टकराव टालेगा तो पहुँचेगा मोक्ष में
    


    
      दीवार जैसा समझकर टालो दखल
    


    
      समझो, नहीं है दखल किसी का आप में
    


    
      दखल होता है खुद की भूल से
    


    
      निंदा करके करते हैं दखल
    


    
      नहीं कर सकता दखल कोई किसी में
    


    
      जगत् है आपकी ही दखल का प्रतिघोष
    


    
      भूल स्वीकार कर लेने से नहीं होगा दखल
    


    
      खुद जाकर करते हैं, वह है दखल
    


    
      कहना नहीं आता, इसलिए हो जाता है दखल
    


    
      देह के कारण है आगे का दखल
    


    
      जहाँ ऋणानुबंध, वहाँ क्या दखल?
    


    
      एडजस्टमेन्ट लेने से टलता है दखल
    


    
      दखल बंद, तो रहेगी भगवान की सत्ता
    


    
      सीखो कहने का तरीका
    


    
      अपने दखल से ही है सारा फँसाव
    


    
      खुद के ही दखल के हैं परिणाम सारे
    


    
      अपने ही दखल से हमें अंतराय
    


    
      दूसरे में दखल से डलते हैं अतंराय
    


    
      खुद के दखल करने के परिणाम कैसे
    


    
      जगत् में, सिद्धांत स्वतंत्रता का!
    


    
      दखलों से ही बंधे हुए हैं
    


    
      दखलंदाज़ी हो जाए, तो करना प्रतिक्रमण
    


    
      दखल रहित स्थिति ज्ञानी की
    


    
      डखोडखल दूर करने के लिए दादा की डखोडखल
    

  


  (पृ. १)


  (पृ. २)


  (पृ. ३)


  दिसम्बर २०१६ -दादावाणी- हिन्दी


  दखलंदाज़ी से रुकी है प्रगति


  संपादकीय


  ज्ञान के बाद महात्माओं की प्रगति हो रही है या नहीं उसका पता कैसे चलेगा? उसका जवाब दादाश्री एक ही वाक्य में देते हैं कि खुद दखल करता है या नहीं वह देख ले, तो उससे समझ में आ जाएगा। जब तक दूसरे किसी के साथ या खुद के साथ दखल हो जाती है तब तक समझ लेना कि सब बिगड़ गया।


  दादाश्री कहते हैं कि संसार में लोग दखल करके ही जी रहे हैं। दखल करके जीवन व्यर्थ गँवाया। जहाँ देखो वहाँ सभी जगह दखल ही करता रहता है। घर में भी पति-पत्नी एक दूसरे की गलतियाँ निकालकर दखल करते ही रहते हैं। मतभेद होते रहते हैं और ऊपर से कहते हैं कि वह तो संसार का चक्र है। फिर डेवेलपमेन्ट कहाँ से होगा? उसके लिए तो देखना पड़ेगा कि ऐसा क्यों होता है? उनके उपाय खोजने पड़ेंगे तब आगे प्रगति हो सकेगी। पुरुष और स्त्री (पति-पत्नी) को एक दूसरे के काम में दखल करना ही नहीं चाहिए। बच्चों के साथ भी दखल नहीं करना चाहिए। घर में किसी से कुछ भी कहना, वह अहंकार का सब से बड़ा रोग है। ये सभी ऋणानुबंध से इकट्ठे हुए हैं और अपना-अपना हिसाब लेकर ही आए हैं वहाँ दखल करके अपना क्यों बिगाड़ें?


  घर में और बाहर, सभी के साथ जो कुछ भी होता है, उसका समभाव से निकाल करने की ज़रूरत है। अगर सभी जगह एडजस्ट होकर टकराव टाले जाए तो सांसारिक दखल रहेगा ही नहीं। अगर किसी से टकराव हो जाए तो अपनी गलती है, ऐसा समझकर दखल को टाल देना है। अन्य किसी का दोष निकालना ही नहीं है क्योंकि आपने पहले दखल की है इसलिए सामने वाला व्यक्ति आपके साथ टकराव करता है। वल्र्ड में कोई भी ऐसी स्थिति में नहीं है कि आप में दखलंदाज़ी कर सके। आपके जीवन में जो भी दु:ख, तकलीफें या उलझनें आती हैं, वे इसलिए आती हैं क्योंकि आपने दखल की हैं। एक मच्छर भी नहीं छू सकता, इतना स्वतंत्र जगत् है। अत: आपकी दखलंदाज़ी अगर बंद हो जाएगी तो सब साफ हो जाएगा। वर्ना यह दखलंदाज़ी किसी को भी नहीं छोड़ती।


  आपका कोई ऊपरी भी नहीं है और आप में किसी भी जीव का दखल भी नहीं है। और ये लोग जो कुछ भी दखल करते हैं, वह आपकी भूल की वजह से दखल करते हैं। आप पूर्व में दखल करके आए हो, ये उसी के परिणाम हैं और सारे अंतराय भी उसी वजह से हैं। नहीं तो (वर्ना) खुद ब्रह्मांड का मालिक है, पर दखल के कारण बंधे हुए हैं। संसार में क्या सुख है? खुद के परमात्म सुख में रह सके ऐसा है। कोई दखल कर ही नहीं पाए ऐसी सच्ची आज़ादी मिल सकती है, ऐसा है। अत: किसी में भी दखल तो करना ही नहीं चाहिए। सामने वाला अगर दखल करे तो आपको उसे सहन कर लेना चाहिए। और अगर आपसे दखल हो जाए तो प्रतिक्रमण करके साफ कर लेना चाहिए।


  व्यवहार में होने वाली दखलंदाज़ी को पहचानकर दखल टालने के लिए प्रस्तुत संकलन उपयोगी रहे और महात्मा को मोक्षमार्ग में प्रगति के लिए सहायरूप बने, यही अभ्यर्थना।


  ~ जय सच्चिदानंद


  (पृ.४)


  दखलंदाज़ी से रुकी है प्रगति


  पाठकों से...


  ‘दादावाणी’ सामायिक में मुद्रित पाठ्य सामग्री मूलत: गुजराती ‘दादावाणी’ का हिन्दी रूपांतर है। कोष्ठक में दिए गए शब्द या तो अंग्रेज़ी शब्द का अर्थ हैं अथवा शब्द का तात्पर्य स्पष्ट करने हेतु वृद्धित किए गए वाक्यांश है। यहाँ पर ‘आत्मा’ शब्द को गुजराती और संस्कृत की तरह पुल्लिंग में प्रयोग किया गया है। जहाँ पर भी ‘चंदूभाई’ नाम का प्रयोग हुआ है, वहाँ पर पाठक खुद को समझें। ‘दादावाणी’ के इस अंक में अगर आप कोई बात न समझ पाएँ तो प्रत्यक्ष सत्संग में पधारकर समाधान प्राप्त करें। अनुवाद में कोई कमी नज़र आए तो हमें सूचित करने की कृपा करें, ताकि भविष्य में सुधार किया जा सकें । ऐसी क्षतियों के लिए हम आपके क्षमाप्रार्थी है।


  दखलंदाज़ी से रुकी है प्रगति


  ज्ञान के बाद महात्माओं की प्रगति हो रही है या नहीं उसका पता कैसे चलेगा? उसका जवाब दादाश्री एक ही वाक्य में देते हैं कि खुद दखल करता है या नहीं वह देख ले, तो उससे समझ में आ जाएगा। जब तक दूसरे किसी के साथ या खुद के साथ दखल हो जाती है तब तक समझ लेना कि सब बिगड़ गया।


  दादाश्री कहते हैं कि संसार में लोग दखल करके ही जी रहे हैं। दखल करके जीवन व्यर्थ गँवाया। जहाँ देखो वहाँ सभी जगह दखल ही करता रहता है। घर में भी पति-पत्नी एक दूसरे की गलतियाँ निकालकर दखल करते ही रहते हैं। मतभेद होते रहते हैं और ऊपर से कहते हैं कि वह तो संसार का चक्र है। फिर डेवेलपमेन्ट कहाँ से होगा? उसके लिए तो देखना पड़ेगा कि ऐसा क्यों होता है? उनके उपाय खोजने पड़ेंगे तब आगे प्रगति हो सकेगी। पुरुष और स्त्री (पति-पत्नी) को एक दूसरे के काम में दखल करना ही नहीं चाहिए। बच्चों के साथ भी दखल नहीं करना चाहिए। घर में किसी से कुछ भी कहना, वह अहंकार का सब से बड़ा रोग है। ये सभी ऋणानुबंध से इकट्ठे हुए हैं और अपना-अपना हिसाब लेकर ही आए हैं वहाँ दखल करके अपना क्यों बिगाड़ें?


  घर में और बाहर, सभी के साथ जो कुछ भी होता है, उसका समभाव से निकाल करने की ज़रूरत है। अगर सभी जगह एडजस्ट होकर टकराव टाले जाए तो सांसारिक दखल रहेगा ही नहीं। अगर किसी से टकराव हो जाए तो अपनी गलती है, ऐसा समझकर दखल को टाल देना है। अन्य किसी का दोष निकालना ही नहीं है क्योंकि आपने पहले दखल की है इसलिए सामने वाला व्यक्ति आपके साथ टकराव करता है। वर्ल्ड में कोई भी ऐसी स्थिति में नहीं है कि आप में दखलंदाज़ी कर सके। आपके जीवन में जो भी दु:ख, तकलीफें या उलझनें आती हैं, वे इसलिए आती हैं क्योंकि आपने दखल की हैं। एक मच्छर भी नहीं छू सकता, इतना स्वतंत्र जगत् है। अत: आपकी दखलंदाज़ी अगर बंद हो जाएगी तो सब साफ हो जाएगा। वर्ना यह दखलंदाज़ी किसी को भी नहीं छोड़ती।


  आपका कोई ऊपरी भी नहीं है और आप में किसी भी जीव का दखल भी नहीं है। और ये लोग जो कुछ भी दखल करते हैं, वह आपकी भूल की वजह से दखल करते हैं। आप पूर्व में दखल करके आए हो, ये उसी के परिणाम हैं और सारे अंतराय भी उसी वजह से हैं। नहीं तो (वर्ना) खुद ब्रह्मांड का मालिक है, पर दखल के कारण बंधे हुए हैं। संसार में क्या सुख है? खुद के परमात्म सुख में रह सके ऐसा है। कोई दखल कर ही नहीं पाए ऐसी सच्ची आज़ादी मिल सकती है, ऐसा है। अत: किसी में भी दखल तो करना ही नहीं चाहिए। सामने वाला अगर दखल करे तो आपको उसे सहन कर लेना चाहिए। और अगर आपसे दखल हो जाए तो प्रतिक्रमण करके साफ कर लेना चाहिए।


  व्यवहार में होने वाली दखलंदाज़ी को पहचानकर दखल टालने के लिए प्रस्तुत संकलन उपयोगी रहे और महात्मा को मोक्षमार्ग में प्रगति के लिए सहायरूप बने, यही अभ्यर्थना।


  दखल बंद होने पर होगी प्रगति


  प्रश्नकर्ता : आप कई बार ऐसा पूछते हैं कि प्रगति हो रही है या नहीं? तो प्रगति किस जगह देखी जा सकती है? यानी प्रगति में क्या दिखाई देता है? कैसे पता चलेगा?


  दादाश्री : दखल नहीं होता हो, किसी के साथ दख़लंदाज़ी नहीं हो या फिर अपने आप में भी कोई दखल नहीं हो, इतना देख लें तो प्रगति हुई है। किसी के साथ दखल हो गई तो बिगड़ गया।


  समझना है अर्थ दखल का


  प्रश्नकर्ता : दादा, दखलंदाज़ी का अर्थ क्या है?


  दादाश्री : दखल का अर्थ क्या होता है? कोई पूछे कि ‘दही किस तरह बनता है? वह मुझे सिखाइए, मुझे बनाना है।’ तो मैं उसे तरीका बताऊँ कि ‘दूध गरम करके, ठंडा करना। फिर उसमें एक चम्मच दही डालकर हिलाना। फिर ढँककर आराम से सो जाना, फिर कुछ भी मत करना।’ अब वह रात को दो बजे ‘यूरिन’ के लिए उठा हो, तब वापस अंदर रसोई में जाकर दही में उंगली डालकर हिलाकर देखता है कि दही बन रहा है या नहीं? इसे दखल करना कहते हैं, और इससे सुबह दही में गड़बड़ हो जाती है! इसी तरह इस संसार में गड़बड़ करके लोग जीते हैं!


  जहाँ वन फैमिली, वहाँ नहीं होता दखल


  (आप) दोनों (पति-पत्नी) एक फैमिली की तरह जीते हो न? या अलग-अलग?


  प्रश्नकर्ता : एक फैमिली की तरह!


  दादाश्री : ऐसा? घर में कभी वाइफ के साथ खटपट हो जाती है?


  प्रश्नकर्ता : कभी-कभार हो जाती है।


  दादाश्री : तो फिर फैमिली में ऐसा? आपकी एक फैमिली नहीं है? वह तो आपकी फैमिली कहलाती है। फैमिली में भी ऐसा होता है?


  प्रश्नकर्ता : हाँ, ज़रूर होता है।


  दादाश्री : खुद की फैमिली में? अन्य फैमिली के साथ तो हो सकता है।


  प्रश्नकर्ता : खुद की फैमिली के साथ भी होता है।


  दादाश्री : तो (खुद) जानता ही नहीं है कि फैमिली क्या है। खुद की फैमिली अर्थात् खुद की। उसमें कुछ दखल नहीं होना चाहिए। आपको क्या लगता है, फैमिली में ऐसा होता होगा?


  प्रश्नकर्ता : होता है, होता है।


  दादाश्री : खुद की फैमिली में? आइ एन्ड माइ

  वाइफ (मैं और मेरी पत्नी) और मेरे बच्चे, वह तो आपकी फैमिली कहलाती है। उसमें कोई दखल नहीं होना चाहिए। बाहर वालों के साथ, अन्य फैमिली से दखल हो सकता है।


  प्रश्नकर्ता : हर एक की अलग-अलग पर्सनालिटी होती है इसलिए फैमिली में कॉन्फ्लिक्ट (घर्षण) होगा ही न?


  दादाश्री : तो फिर वह फैमिली नहीं कहलाएगी और आप कहते हो ‘दिस इज़ माइ फैमिली!’ और फैमिली किसे कहते हैं कि जहाँ दखल नहीं हो।


  दखल टालने की शुरुआत करो घर से


  वन फैमिली में क्या होना चाहिए, आप दूसरों को क्या सलाह देते हो? कोई अंदर-अंदर मत झगड़ना। अंदर-अंदर किच-किच मत करना, ऐसा कहोगे न? आप सलाह देने वाले और आपके ही घर किच-किच! उतना ही कहता हूँ, ज़्यादा नहीं कहता। मोक्ष की बात जाने दो अभी, इतना करोगे तो घर में क्लेश नहीं रहेगा।


  धर्म की शुरुआत पहले घर से करो। घर में किंचित्मात्र दखल न रहे और किसी को दु:ख न हो, उस तरह के फैमिली मेम्बर बन जाओ।


  वाइफ की कमी निकालकर करता है दखल


  क्या घर में वाइफ अच्छा-अच्छा नहीं खिलाती?


  प्रश्नकर्ता : बहुत अच्छा-अच्छा खिलाती है।


  दादाश्री : हाँ। तो फिर उनके साथ आपको दखल नहीं करना चाहिए लेकिन आपका जो इगोइज़म है न, वह पागलपन किए बगैर रहता नहीं है न! ऐसी आदत पड़ गई है, उसमें आप क्या कर सकोगे? अच्छा खाना बनाया हो, रत्नागिरी हाफूस लाकर रस बनाया हो, बहन ने पूड़ियाँ बनाई हों, स्वादिष्ट सब्ज़ियाँ बनाई हों, सबकुछ बनाया हो और अगर कढ़ी में ज़रा नमक ज़्यादा डल जाए तो खाता जाएगा और कढ़ी चखकर, ‘यह नमकीन कढ़ी...’ अरे भाई, खा ले न, सीधा बन जा न। इस कढ़ी को एक तरफ रख दे, दूसरा सब खा ले न! लेकिन सीधा नहीं रहता और फिर सभी का मूड बिगाड़ देता है। वह खुद तो नहीं खाता सो नहीं खाता पर सभी के चेहरे उतर जाते हैं। बच्चे बेचारे डर जाते हैं। क्या आपको ऐसा शोभा देता है? कभी कढ़ी खारी नहीं बन सकती क्या? तब शोर मचाएँ तो क्या वह अच्छा कहा जाएगा? अरे, रोज़ तो कढ़ी अच्छी बनती है और अगर एक दिन अच्छी नहीं बनी तो सीधा रह न! क्या एक दिन भी सीधा नहीं रहना चाहिए? आपको कैसी लगी यह बात? अच्छी लगी न? लेकिन लोग क्या करते हैं कि, किसी दिन कढ़ी खारी बन गई हो तो पत्नी का अपमान कर देते हैं।


  (यह तो) मनुष्यपन खो दिया! मानव जीवन व्यर्थ गँवाया। मानव जन्म तो बहुत मूल्यवान है। अचिंत्य चिंतामणि देह, वह मनुष्य कहलाता है। तो भाई, उसे इसी में गँवा दिया? खाने-पीने में ही? और औरत (पत्नी), पत्नी को भी रखना नहीं आया, उसके साथ भी रात-दिन दखल ही दखल, झगड़े ही झगड़े।


  दखल नहीं करे तो पड़ेगा प्रभाव


  ‘वाइफ’ की कुछ भूलें आप सहन करो तो उस पर प्रभाव पड़ता है। यह तो बिना भूल के भूल निकाले तो क्या होगा? कुछ पुरुष स्त्री को लेकर शोर मचाते हैं, वह सारा शोर गलत है। कुछ साहब ऐसे होते हैं कि ‘ऑफिस’ में कर्मचारियों के साथ दखल करते रहते हैं। सब

  कर्मचारी भी समझ जाते हैं कि साहब में बरकत नहीं है, लेकिन करें क्या! पुण्य ने उसे बॉस की तरह बिठाया है! घर पर तो बीवी के साथ पंद्रह-पंद्रह दिनों से केस पेन्डिंग पड़ा होता है! साहब से पूछेंगे, ‘क्यों?’ तो कहेगा कि, ‘उसमें अक्ल नहीं है।’ और वह अक्ल का बोरा ! बेचेंगे तो चार पैसा भी नहीं आएगा! साहब की ‘वाइफ’ से पूछें तो वे कहेंगी कि ‘जाने दो न उनकी बात। कोई बरकत ही नहीं है उनमें।’


  समभाव से निकाल करने पर नहीं रहेगा दखल


  घर के सभी लोगों के साथ, आसपास, ऑफिस में सब लोगों के साथ (इस ज्ञान का उपयोग करके) ‘समभाव से निकाल’ (निपटारा) करना। भाए नहीं, घर पर जब ऐसा भोजन थाली में आए, वहाँ ‘समभाव से निकाल’ करना। किसी को परेशान मत करना, जो थाली में आए, वह खा लेना। जो सामने आया वह संयोग है और भगवान ने कहा है कि संयोग को धक्का मारेगा तो वह धक्का तुझे लगेगा! इसलिए हमें नहीं भाए ऐसी चीज़ परोसी हो, फिर भी हम उसमें से दो चीज़ें खा लेते हैं। अगर नहीं खाएँ, तो दो लोगों से झगड़े होंगे। एक तो, जो लेकर आया है, जिसने बनाया उसके साथ झंझट होगी, उसे तिरस्कार महसूस होगा और दूसरी तरफ खाने की चीज़ से। खाने की चीज़ कहती है कि ‘मैंने क्या गुनाह किया है? मैं तेरे पास आई हूँ और तू मेरा अपमान कर रहा है? तुझे ठीक लगे उतना ले लेकिन मेरा अपमान मत कर।’ अब क्या हमें उसे मान नहीं देना चाहिए? हमें तो कोई दे जाए, तब भी हम उसे मान देते हैं क्योंकि एक तो मिलता नहीं है और मिल जाए तो मान देना पड़ता है। यह खाने की चीज़ दी और उसकी आपने कमी निकाली तो इससे सुख घटेगा या बढ़ेगा?


  प्रश्नकर्ता : घटेगा।


  दादाश्री : जिसमें घटे ऐसा व्यापार तो नहीं करोगे न? जिससे सुख घटे ऐसा व्यापार ही नहीं करना चाहिए न? मुझे तो बहुत बार नहीं भाती हो ऐसी सब्ज़ी हो, वह खा लेता हूँ और ऊपर से कहता हूँ कि आज की सब्ज़ी बहुत अच्छी है।


  प्रश्नकर्ता : वह द्रोह नहीं कहलाता? न भाता हो और हम कहें कि भाता है, तो वह गलत तरह से मन को मनाना नहीं हुआ?


  दादाश्री : गलत तरह से मन को मनाना नहीं है। एक तो ‘भाता है’ ऐसा कहें तो अपने गले उतरेगा। ‘नहीं भाता है’ ऐसा कहा तो फिर सब्ज़ी को बुरा लगेगा। बनाने वाले को गुस्सा आएगा और घर के बच्चे क्या समझेंगे कि ये दखल करने वाले व्यक्ति हमेशा ऐसा ही किया करते हैं? घर के बच्चे आपकी आबरू नाप लेते हैं।


  जगत् है व्यवस्थित, नहीं है कहीं दखल


  हमारे घर में भी कोई नहीं जानता कि ‘दादा’ को यह नहीं भाता या भाता है। यह भोजन बनाना क्या बनाने वाले के हाथ का खेल है? वह तो खाने वाले के ‘व्यवस्थित’ के हिसाब से थाली में आता है, उसमें दखल नहीं करना चाहिए।


  प्रश्नकर्ता : दादा आपने यह जो बात कही कि आपको अगर कड़वा दिया जाए तो भी आप ज़रा सा खा लेते हो। हमें अगर कड़वा नहीं भाता हो तो हम कैसे लेंगे? अर्थात् वह जो लाइकिंग(पसंद) है, अब उसकी बात कर रहे हैं हम।


  दादाश्री : लेकिन ‘ना’ शब्द तो डिक्शनरी से निकाल देना। उस ‘ना’ की वजह से ही यह जगत् खड़ा रहा है। ‘ना’ कहने से ही लोग क्लेम

  (दावा) करते हैं। ‘हाँ’ लाओ। फिर चाहे मुँह में रखकर ‘थू’ करना हो तो कर सकते हो, हर्ज नहीं है लेकिन उसकी इन्सल्ट मत करो। मैं तो कई बार, ‘दादा प्रसाद लीजिए,’ तो ले लेता हूँ और मूँगफली जैसा हो तो ज़ेब में रख लेता हूँ और जब बाहर जाता हूँ तब किसी को दे देता हूँ लेकिन इन्सल्ट नहीं करता क्योंकि उसने तो मुझे ‘व्यवस्थित’ के आधार पर कहा कि, ‘लीजिए’।


  प्रश्नकर्ता : हाँ।


  दादाश्री : और आप तो बिना दखल किए नहीं रहते। दखल मत करो। यह पूरा जगत् व्यवस्थित है। जो हो गया, वह व्यवस्थित है और जो हो रहा है, वह भी व्यवस्थित है। व्यवस्थित नहीं लगता!


  प्रश्नकर्ता : व्यवस्थित है।


  दादाश्री : और जो कर रहे हैं वह भी ‘व्यवस्थित’ है। किसे डाँटोगे? बेटे को, बहू को? किसी को भी डाँटने जैसा है इस जगत् में? हमने तो क्लियर कट सारी ज्योग्राफी (भूगोल) दे दी हैं। बिल्कुल क्लियर कट। ज्यों-ज्यों समझ में आता जाएगा, त्यों-त्यों कुछ और ही आनंद, कुछ और ही बात समझ में आएगी। कह रहा हूँ न कि मुझे सत्ताइस साल से टेन्शन नहीं हुआ है बोलो, सिन्स सत्ताइस साल से (27 सालों से)!


  यह ज्ञान ही सब काम करता है, दूसरा कोई नहीं करता। ज्ञान ही जानने की ज़रूरत है। ‘मैं कौन हूँ?’ वह ज्ञान तो मिल गया लेकिन अगर इस व्यवहारिक ज्ञान के बारे में सब जानने को मिलेगा तो फिर किसी भी प्रकार का दखल नहीं रहेगा।


  नहीं करना है दखल एक-दूसरे के काम में


  प्रश्नकर्ता : पत्नी को पति की कौन-सी बात में हाथ नहीं डालना चाहिए?


  दादाश्री : (पत्नी को) पति की किसी भी बात में दखल ही नहीं करना चाहिए। पत्नी और पति को एक-दूसरे की हेल्प करनी चाहिए। पति को यदि चिंता रहती हों, तो उसे किस प्रकार चिंता न हो, पत्नी को इस तरह से बोलना चाहिए। उसी तरह पति को भी पत्नी मुश्किल में न पड़े, ऐसा देखना चाहिए। पति को भी समझना चाहिए कि पत्नी को बच्चे घर पर कितना परेशान करते होंगे! घर में टूट-फूट हो जाए तो पति को चिल्लाना नहीं चाहिए लेकिन फिर भी लोग चिल्लाते हैं कि पिछली बार सब से अच्छे एक दर्जन कप-रकाबी लेकर आया था, आपने वे सब क्यों फोड़ डाले? सब खत्म कर दिया। इससे पत्नी के मन में लगता है कि ‘मैंने तोड़ डाले? मुझे क्या वे खा जाने थे? टूट गए तो टूट गए, उसमें मैं क्या करूँ? मी काय करूँ?’ कहेगी। अब वहाँ भी लड़ाई-झगड़ा। जहाँ कुछ लेना नहीं और देना भी नहीं, जहाँ लड़ने का कोई कारण ही नहीं है, वहाँ भी लड़ना!


  हमारे और हीरा बा के बीच कोई मतभेद ही नहीं होता था। हमने उनके काम में हाथ ही नहीं डाला कभी भी। घर की किसी भी बात में हम हस्तक्षेप नहीं करते थे। वे भी हमारी किसी बात में दखल नहीं करती थीं। हम कितने बजे उठते हैं, कितने बजे नहाते हैं, कब आते हैं, कब जाते हैं, ऐसी हमारी किसी बात में कभी भी वे हमें नहीं पूछती थी और किसी दिन हमें कहें कि ‘आज जल्दी नहा लेना।’ तो हम तुरंत धोती मँगवाकर नहा लेते थे। अरे, अपने आप ही तौलिया लेकर नहा लेते थे। क्योंकि हम समझते थे कि ये ‘लाल झंडी’ दिखा रही हैं, इसलिए कोई परेशानी होगी। पानी नहीं आने वाला हो या ऐसा कुछ हो तभी वे हमें जल्दी नहाने के लिए

  कहेंगी, यानी हम समझ जाते हैं। अर्थात् व्यवहार में थोड़ा-थोड़ा आप भी समझ लो न कि किसी के काम में हाथ डालने जैसा नहीं है।


  घर में गेस्ट बन कर रहने से नहीं होता दखल


  घर पर भोजन की थाली आती है या नहीं आती?


  प्रश्नकर्ता : आती है।


  दादाश्री : जो भोजन चाहिए वह मिल जाता है, पलंग बिछा देते हैं, फिर क्या? और यदि खटिया बिछाकर न दें तो वह भी आप बिछा लेना और हल ला देना। शांति से बात समझानी पड़ती है। आपके संसार के हिताहित की बात क्या गीता में लिखी होती है? वह तो खुद को ही समझनी पड़ेगी न?


  ‘हज़बेन्ड’ मतलब ‘वाइफ’ की भी ‘वाइफ’! (पति यानी पत्नी की पत्नी) यह तो लोग पति ही बन बैठते हैं! अरे, ‘वाइफ’ क्या पति बन बैठने वाली है! ‘हज़बेन्ड’ यानी ‘वाइफ’ की ‘वाइफ’। घर में ज़ोर से आवाज़ नहीं होनी चाहिए। यह क्या ‘लाउड स्पीकर’ है? यह तो यहाँ चिल्लाता है तो गली के नुक्कड़ तक सुनाई देता है! घर में ‘गेस्ट’ की तरह रहो। हम भी घर में ‘गेस्ट’ की तरह रहते हैं। कुदरत के ‘गेस्ट’ की तरह यदि आपको सुख न आए तो ससुराल में क्या सुख आने वाला है?


  गेस्ट के नियमों का पालन करके, रहो दखल मुक्त


  जिनके ‘गेस्ट’ हों, उनके वहाँ पर कैसा विनय होना चाहिए? मैं आपके यहाँ ‘गेस्ट’ हूँ तो मुझे ‘गेस्ट’ की तरह विनय नहीं रखना चाहिए? आप अगर कहो कि ‘आपको यहाँ पर नहीं सोना है, वहाँ पर सोना है’, तो मुझे वहाँ सो जाना चाहिए। खाना यदि दो बजे आए तो भी मुझे शांति से खा लेना चाहिए। जो परोसे वह आराम से खा लेना चाहिए, वहाँ पर शोर नहीं मचा सकते क्योंकि ‘गेस्ट’ हूँ। अब यदि ‘गेस्ट’ रसोई में जाकर कढ़ी हिलाने लगे तो कैसा कहलाएगा? घर में दखल करने जाओगे तो आपको कौन खड़ा रखेगा? तेरे थाली में अगर बासुंदी रखें तो खा लेना, वहाँ ऐसा मत कहना कि ‘हम मीठा नहीं खाते हैं।’ जितना परोसा जाए उतना आराम से खा लेना। खारा परोसे तो खारा खा लेना, बहुत नहीं भाए तो थोड़ा खा लेना, परंतु खाना ज़रूर! ‘गेस्ट’ के सभी नियम पालन करना। ‘गेस्ट’ को राग-द्वेष नहीं करने होते हैं।


  आड़ाई वह है दखल ही


  ये लोग तो कहते हैं, ‘तेरी बनाई हुई चाय नहीं पीऊँगा।’ ओहोहो! तो फिर किसकी बनाई हुई चाय पीएगा अब? यानी वह जो पति है, वह धमकाता है पत्नी को। क्या कहेगा? ‘तूने चाय बिगाड़ दी न, इसलिए अब कभी तेरे हाथ की चाय नहीं पीऊँगा।’ धमकाता है बेचारी को, आड़ाई (अहंकार का टेढ़ापन) करता है। कितनी आड़ाईयाँ! उस वजह से दु:ख पड़ते हैं न!


  अत: आड़ाईयाँ ही बाधक हैं। मोह तो बिल्कुल भी बाधक नहीं है। वह तो दो बार मोह रहेगा और फिर तीसरी बार भीतर से ऊब जाएगा।


  अच्छा भोजन हो लेकिन अगर मुँह फुलाकर खिलाए तो? अच्छा नहीं लगेगा न? ‘रहने दे तेरा खाना’ ऐसा कहेगा न? अरे, मुँह चढ़ाकर तो अगर हीरे भी दिए जाएँ तो अच्छा नहीं लगेगा। अगर ये साहब मुँह चढ़ा कर हीरा दे जाएँ तो आप क्या कहोगे? ‘लो! अपना हीरा अपने घर

  ले जाओ।’ ऐसा कहोगे या नहीं? तो हीरे की कीमत अधिक है या मुँह चढ़ाने की? अपने यहाँ लोग हीरा नहीं लेते जबकि फॉरेन में तो अगर विलियम का मुँह चढ़ा हुआ हो, फिर भी लेडी खा लेती है। और अपने यहाँ तो क्लेश हो जाने पर भी ये स्त्रियाँ ऐसा नहीं करतीं। ये तो आर्य संस्कारी स्त्रियाँ हैं! फॉरेन में ऐसा चल जाता है। फॉरेन में तो मुँह चढ़ाकर हीरे दिए जाएँ न, तो कहेगी, ‘अरे भले ही चीखे-चिल्लाए। हमें तो हीरे मिल गए न!’ और यहाँ पर ऐसा नहीं चलता। ये तो आर्य सन्नारियाँ हैं। आपको कैसा लगता है?


  प्रश्नकर्ता : ठीक है।


  दादाश्री : इसलिए हम यदि घर पर मुँह न चढ़ाएँ तो वह हीरे से भी ज़्यादा है न?


  छोटा बच्चा भी रुपए नहीं छूने देता। कहेगा, ‘ये तो मेरे रुपए हैं, लाओ।’ एक चीज़ में सरल होता है, तब दूसरी जगह पर आड़ाई रहती है। आड़ाई भी दखल ही कहलाती है, चाहे कम-ज़्यादा हो। किसी में ज़्यादा दखल होता है और प्रकृति के विरुद्ध कुछ होता हुआ देखे तो आड़ा हुए बिना नहीं रहता। प्रकृति के विरुद्ध कुछ हुआ कि दखल किए बिना नहीं रहता। उसे सरलता से सुलझने नहीं देता, खुद अंदर हस्तक्षेप करता है। जब तक वह आड़ाई नहीं निकलेगी, तब तक छूटा नहीं जा सकता। आड़ाई निकल जाए तो भगवान बन जाए ऐसा पद है, यह जगह ऐसी है। ‘दादा’ आड़ाई-शून्य हो चुके हैं!


  आक्षेपों के परिणाम स्वरूप होते हैं दखल


  सभी कुछ तैयार है परंतु भोगना नहीं आता, भोगने का तरीका नहीं आता। मुंबई के सेठ बड़ी टेबल पर खाना खाने बैठते हैं लेकिन खाना खाने के बाद, आपने ऐसा किया, आपने वैसा किया, तू मेरा दिल जलाती रहती है बिना काम के। अरे! बिना बात के कोई जलाता होगा? न्यायसंगत जलाता है। बिना न्याय के तो कोई जलाता ही नहीं। लोग लकड़ी को जलाते हैं लेकिन क्या लकड़ी की अलमारी को कोई जलाता है? जो जलाने की चीज़ है उसी को जलाते हैं। यों ही आक्षेप लगाते हैं। भान ही नहीं है। मनुष्यपन बेभान हो गया है, वर्ना घर में कहीं आक्षेप लगाए जाते होंगे? पहले के समय में घर में लोग एक-दूसरे पर आक्षेप लगाते ही नहीं थे। अरे, लगाने की जगह पर भी नहीं लगाते थे। मन में ऐसा समझते थे कि आक्षेप लगाऊँगा तो सामने वाले को दु:ख होगा जबकि कलियुग में तो चपेट में लेने को घूमते हैं। घर में मतभेद क्यों होना चाहिए?


  दखल करना है, कमज़ोरी


  प्रश्नकर्ता : मतभेद होने का कारण क्या है?


  दादाश्री : भयंकर अज्ञानता! संसार में जीना नहीं आता, बेटे का बाप होना नहीं आता, पत्नी का पति होना नहीं आता। जीवन जीने की कला ही आती नहीं! ये तो इतना सुख होने पर भी सुख नहीं भोग सकते।


  आपसे कभी दखल हो जाता होगा न? दखल हो जाता है न, मतभेद?


  प्रश्नकर्ता : वह तो, संसार का चक्र ही ऐसा है।


  दादाश्री : नहीं, लोगों को बहाने बनाने के लिए यह अच्छा मिल गया है। ‘संसार चक्र ऐसा ही है,’ ऐसा बहाना बनाते हैं। लेकिन ऐसा नहीं कहता कि मेरी कमज़ोरी है।


  प्रश्नकर्ता : कमज़ोरी तो है ही। कमज़ोरी है तभी तो तकलीफ हो रही है न!


  (पृ.१०)


  दादाश्री : हाँ, बस। इसलिए लोग ‘संसार का चक्र’ कहकर (कमज़ोरी) छिपाते हैं। छिपाने से वह बनी रहती है। कमज़ोरी क्या कहती है कि, ‘जब तक मुझे पहचानोगे नहीं, तब तक मैं नहीं जाने वाली।’ संसार बिल्कुल भी स्पर्श नहीं करता। संसार निरपेक्ष है। सापेक्ष भी है और निरपेक्ष भी है। वह तो हम ऐसा करे तो ऐसा और नहीं करें तो कुछ भी नहीं, कोई लेना-देना नहीं है। मतभेद होना तो कितनी बड़ी कमज़ोरी है!


  प्रश्नकर्ता : लेकिन घर में तो मतभेद चलते रहते हैं, वह तो संसार है न!


  दादाश्री : लोग तो बस, रोज़ झगड़े होते हैं फिर भी कहते हैं, ‘ऐसा तो चलता रहता है,’ अरे, लेकिन उससे डेवेलपमेन्ट (प्रगति) नहीं होगा। ऐसा क्यों हो रहा है? ऐसा क्यों कह रहा है? क्या हो रहा है? उसकी जाँच करनी पड़ेगी।


  जहाँ मतभेद है वहाँ दखल


  यह पूरी लाइफ, यूज़लेस (बेकार) लाइफ! पूरे दिन चिंता! मनुष्यपन चला जाएगा! अरे, लाइफ अच्छी नहीं होनी चाहिए भला? मतभेद देखा है या नहीं देखा?


  प्रश्नकर्ता : देखा है न।


  दादाश्री : बहुत देखे हैं न? ये सब मतभेद ही भटकाते हैं। जहाँ मतभेद है, वहाँ भटकन है। मतभेद अर्थात् अलग-अलग मार्ग पकड़कर बैठना। एडजस्टमेन्ट नहीं हो पाने का क्या कारण है? परिवार में ज़्यादा लोग हैं इसलिए न! ज़्यादा लोग हों तो सभी के साथ मेल नहीं बैठ पाता दखल हो जाता है।


  पूरे दिन झगड़े, झगड़े और झगड़े! एक भी घर झगड़े रहित नहीं है। कुछ न कुछ बखेड़ा हुआ ही होता है। शाम तक तीन इंसानों में तैतीस मतभेद पड़ चुके होते हैं! ग्यारह-ग्यारह हर एक के हिस्से में आते हैं न!


  आश्रित को नहीं होता दखल


  इन बंगलों में भी सुख नहीं मिला! इतने बड़े-बड़े बंगले! देखो, बंगलों में उजाला कितना है, लाल-हरे उजाले हैं। स्टेनलेस स्टील की थालियाँ कितनी हैं लेकिन सुख नहीं मिला। पूरे दिन धमाचौकड़ी, धमाचौकड़ी...! ये कौए, चिड़ियाँ सभी घोंसलों में जाकर मिल-जुलकर बैठे होते हैं और ये मनुष्य ही हैं जो कभी भी मिल-जुलकर नहीं बैठते! अभी भी टेबल पर लड़ रहे होंगे क्योंकि यह जाति पहले से ही सीधी नहीं है। सत्युग में भी सीधी नहीं थी, तो कलियुग में, अभी दूषमकाल में कहाँ से सीधी होगी? यह जाति है ही अहंकारी न! ये गाय-भैंस सभी ‘रेग्युलर’ हैं, उन्हें कुछ भी परेशानी नहीं होती क्योंकि वे सभी आश्रित हैं। सिर्फ मनुष्य ही निराश्रित है इसलिए ये सभी मनुष्य चिंता करते हैं। बाकी, वर्ल्ड में दूसरे सभी जानवर या कोई देवलोक वासी चिंता नहीं करते, सिर्फ ये मनुष्य ही चिंता करते हैं। इतने अच्छे बंगले में रहते हैं फिर भी बेहद चिंता। अब खाते समय भी दुकान याद आती रहती है कि, ‘दुकान की खिड़की खुली रह गई, उससे पैसा वसूलना रह गया!’ यहाँ पर खाते-खाते चिंता करता रहता है कि जैसे अभी ही नहीं पहुँच जाने वाला हो! अरे, रख न एक ओर! खा तो ले चुपचाप! लेकिन सीधी तरह से खाना भी नहीं खाता। खिड़की खुली रह गई इसलिए अंदर चिढ़ा हुआ रहता है इसलिए फिर बहाना निकालकर पत्नी के साथ झगड़ा शुरू कर देता है। अरे, तू चिढ़ा हुआ है किसी और पर और पत्नी पर क्यों गुस्सा निकाल रहा है?

  इसलिए अपने यहाँ कवि गाते थे कि ‘कमज़ोर आदमी पत्नी के सामने बहादुर बनता है।’ और कहाँ बहादुर बनेगा? बाहर बहादुर बनने जाएगा तो कोई पीट देगा! इसलिए घर पर बहादुर! क्या यह सब शोभा देता है?


  नासमझी से सर्जित होती है दखलंदाज़ी


  सिर्फ मनुष्य ही बिल्कुल पामर जीव है, बुद्धि का उपयोग करते हैं इसलिए पामर हो गए हैं। भगवान ने इन्हें निराश्रित कहा है, बाकी के सभी आश्रित हैं। आश्रित को भय नहीं होता। कौए वगैरह सभी पक्षियों को है कोई दु:ख? जो जंगल में घूमते हैं, सियार वगैरह उन सभी को भी कोई दु:ख नहीं है। सिर्फ जिन्होंने इन इंसानों की संगत की, ये कुत्ते, गाय, वगैरह वे सभी दु:खी होते हैं। वर्ना, ये इंसान तो मूल रूप से दु:खी हैं और जो उनकी संगत में आते हैं, वे सब भी दु:खी हो जाते हैं।


  मनुष्य नासमझी की वजह से दु:खी हैं, समझ लेने गया इसलिए दु:खी है। यदि समझ लेने नहीं गया होता तो यह नासमझी खड़ी नहीं होती। ये सभी दु:ख नासमझी का परिणाम है खुद मन में ऐसा मानता है कि ‘मैंने यह समझ लिया, यह समझ लिया।’ अरे, खाक समझ लिया? समझा फिर भी पत्नी के साथ झगड़ा तो मिटता नहीं। पत्नी के साथ कभी झगड़ा हो जाए तो उसका भी निकाल करना तुझे नहीं आता। पंद्रह दिनों तक तो मुँह चढ़ा रहता है। कहेगा, ‘किस तरह निकाल (निपटारा) करूँ?’ जब तक उसे पत्नी के साथ हुए झगड़े का निकाल करना भी नहीं आता, तब तक वह धर्म में भी क्या समझ पाएगा? पड़ोसी के साथ झगड़ा होने पर निकाल करना नहीं आए, तो वह किस काम का? झगड़े का निकाल करना तो आना चाहिए न?


  समझदारी से आएगा दखल का हल


  इतने बड़े-बड़े जज होते हैं, वे (कोर्ट में मुवकिल को) सात साल की सज़ा सुना देते हैं। बाद में वे जज मुझे मिले थे। घर पर उनका पत्नी के साथ कुछ झगड़ा हो गया हो, तो वह केस अभी तक पेन्डिंग ही होता है। मैंने कहा कि, ‘इस केस का पहले हल लाओ न! उस सरकारी केस का तो हर्ज नहीं है।’ लेकिन इसमें कैसे हल लाए? पत्नी के साथ झगड़ा हो जाए तो कैसे हल करना, वह समझ नहीं है न! मनुष्य समझता नहीं है कि इसका निकाल कैसे करना है, तब टाइम उसका निकाल कर देता है। वर्ना इन लोगों में तो खुद अपने आप, अभी के अभी, तुरंत ही ‘एडजस्ट’ कर लेने की समझ ही नहीं है।


  प्रश्नकर्ता : बात को संभालना भी नहीं आता।


  दादाश्री : नहीं, लेकिन जहाँ पता ही नहीं चलता, वहाँ पर संभालेगा किस तरह? फिर टाइम उसका निकाल कर देता है। आखिर में टाइम तो हर एक चीज़ को खत्म कर देता है।


  समझदारी तो ऐसी होनी चाहिए न, कि यह दखल हो गया है तो उसका हल क्या लाएँ? ऐसा क्यों होना चाहिए? ये सभी जानवर संसार चला रहे हैं। क्या उनके पत्नी-बच्चे नहीं हैं? उनकी भी पत्नी है, बच्चे हैं, सभी हैं। अंडों को इतनी अच्छी तरह सेते हैं और अंडे देने से पहले घोंसला तैयार कर लेते हैं। क्या उनमें यह समझ नहीं हैं? और ये समझ के बोरे! अक्ल के बोरे! जब इन्हें अंडे देने होते हैं तब अस्पताल ढूँढते रहते हैं। अरे, घोंसला बना न! लेकिन ये अक्ल के बोरे अस्पताल ढूँढते हैं और जानवर बेचारे अंडे रखने से पहले जान जाते हैं कि हमें

  अंडे देने हैं इसलिए हमें घोंसला बनाना चाहिए। अंडे में से बच्चे होते हैं, फिर घोंसला तोड़ दें तो उन्हें हर्ज नहीं है, लेकिन उसे अंडे का तुरंत पता चल जाता है।


  दखल नहीं, एडजस्ट हो जाओ


  जीवन जीना कब अच्छा लगेगा कि जब पूरे दिन परेशानी न हो। शांति से दिन बीतें, तब जीवन जीना अच्छा लगेगा। अगर घर में दखल हो जाए तो जीवन जीना कैसे रास आएगा? यह तो पुसाएगा ही नहीं न! घर में दखल नहीं होना चाहिए। पड़ोसी के साथ शायद हो भी जाए, बाहरवालों के साथ हो जाए लेकिन घर में भी? घर में फैमिली की तरह रहना चाहिए। फैमिली लाइफ कैसी होनी चाहिए? घर में सिर्फ प्रेम, प्रेम और प्रेम ही छलके। यह फैमिली लाइफ है ही कहाँ? दाल अगर खारी हो जाए तो शोर मचा देते हैं। ऊपर से ऐसा कहते हैं कि ‘दाल खारी है।’ अंडर डेवेलप्ड (अर्ध विकसित) प्रजा! डेवेलप्ड कैसे होते हैं कि अगर दाल खारी हो जाए तो एक तरफ रखकर बाकी का सब खा लेते हैं। क्या ऐसा नहीं हो सकता कि दाल एक तरफ रखकर बाकी सब खा लें? इज़ दिस फैमिली लाइफ! (क्या यह फैमिली लाइफ है?) बाहर झंझट करो न! माइ फैमिली अर्थात् क्या कि आपस में किसी भी तरह की झंझट न हो। एडजस्टमेन्ट लेना चाहिए। अपनी फैमिली में एडजस्ट होना आना चाहिए। एडजस्ट एवरीव्हेर।


  एक व्यक्ति मुझ से कहने लगा कि, ‘दादा, मेरी बीवी घर में ऐसा करती है, वैसा करती है।’ तब मैंने उसे कहा कि आपकी पत्नी से पूछने जाएँ तो वह क्या कहेगी कि ‘मेरा पति कमअक्ल है।’ अब इसमें आप सिर्फ अपने लिए ही क्यों न्याय खोज रहे हो? तब उसने कहा कि, ‘मेरा तो घर ही बिगड़ गया है, बच्चे बिगड़ गए हैं, बीवी बिगड़ गई है।’ मैंने कहा, ‘कुछ भी नहीं बिगड़ा है।’ आपको देखना नहीं आता है। आपको अपना घर देखना आना चाहिए। हर एक की प्रकृति को पहचानना आना चाहिए।


  लोगों का स्वभाव, एक जैसा नहीं होता। जैसा युग होता है, वैसा ही स्वभाव हो जाता है। सत्युग में आपसी मेल रहता था। घर में सौ सदस्य हों, फिर भी सब दादा जी के कहे अनुसार चलते थे और इस कलियुग में तो अगर दादा जी कुछ कहें तो उन्हें गालियाँ सुना देते हैं। पिता कुछ कहे तो पिता को भी वैसा ही सुना देते हैं। कलियुग में ऐसा होता है, उल्टा होता है। वह इस युग का स्वभाव है।


  प्रकृति का साइन्स पहचानकर टालो दखल।


  पहले क्या था? सत्युग में एक घर में सभी गुलाब और दूसरे घर में सभी चमेली और तीसरे घर में सभी चंपा! अब क्या हो गया है कि एक ही घर में चमेली भी है और गुलाब भी है! यदि गुलाब होगा तो काँटे होंगे और चमेली होगी तो काँटे नहीं होंगे। चमेली का फूल सफेद होगा, गुलाब का गुलाबी, लाल होगा। इस प्रकार आजकल सभी पौधें अलग-अलग हैं। सत्युग में जो खेत थे वे कलियुग में बगीचे बन गए हैं! लेकिन अगर उसे देखना नहीं आता तो उसका क्या हो सकता है? जिसे देखना नहीं आए उसे दु:ख ही होगा न? यानी जगत् के पास इसे देखने की दृष्टि नहीं है। कोई खराब होता ही नहीं है। यह मतभेद तो खुद का अहंकार है। देखना नहीं आता उसका अहंकार है। देखना आ जाए तो दु:ख है ही नहीं। पूरी दुनिया के साथ मुझे मतभेद नहीं होता। मुझे देखना आता है कि भाई, यह गुलाब है या चमेली है। वह धतूरा है या कड़वे नीम का फूल है, और ऐसा सब पहचानता हूँ।

  अब मनुष्य तो मनुष्य ही है लेकिन आपको पहचानना नहीं आता। घर में पचास लोग हों, लेकिन आपको पहचानना नहीं आया इसलिए बखेड़ा होता रहता है। उन्हें पहचानना तो चाहिए न! घर में यदि एक व्यक्ति किच-किच करता रहता हो तो वह तो उसका स्वभाव ही है। इसलिए आपको एक बार समझ लेना चाहिए कि यह ऐसा है। क्या आप सचमुच पहचान जाते हो कि यह ऐसा ही है? फिर उसमें आगे कुछ जाँच करने की ज़रूरत है क्या? आप पहचान गए, फिर कुछ जाँच करने की ज़रूरत नहीं रहती। कुछ लोगों को रात को देर से सोने की आदत होती है और कुछ लोगों को जल्दी सोने की आदत होती है तो उन दोनों में ताल मेल कैसे होगा? और परिवार में सभी सदस्य साथ रहते हों, तो क्या होगा? घर में एक व्यक्ति ऐसा कहने वाला निकले कि ‘आप कमअक्ल हैं,’ तब आपको ऐसा समझ लेना चाहिए कि यह ऐसा ही बोलने वाला है। इसलिए आपको एडजस्ट हो जाना चाहिए। इसके बजाय अगर आप प्रत्युत्तर दोगे तो आप थक जाओगे। क्योंकि वह तो आप से टकराया लेकिन आप भी उससे टकराएँगे तो आपकी भी आँखें नहीं हैं, ऐसा प्रमाणित हो गया न! मैं कहना चाहता हूँ कि प्रकृति का साइन्स जानो। बाकी, आत्मा तो अलग वस्तु है।


  एडजस्टमेन्ट रखे दखल से मुक्त


  संसार का अर्थ ही समसरण मार्ग, इसलिए निरंतर परिवर्तन होता ही रहता है। जबकि ये बुज़ुर्ग पुराने ज़माने को ही पकड़े रहते हैं। अरे, ज़माने के साथ चल, वर्ना मार खाकर मर जाएगा! ज़माने के अनुसार एडजस्टमेन्ट लेना चाहिए। मेरा तो चोर के साथ, जेबकतरे के साथ, सब के साथ एडजस्टमेन्ट होता है।


  ये बुज़ुर्ग घर में घुसते ही कहते हैं, ‘यह लोहे की अलमारी? यह रेडियो? यह ऐसा क्यों? वैसा क्यों?’ ऐसे करते हैं। अरे, किसी जवान से दोस्ती कर। यह युग तो बदलता ही रहेगा। इनके बगैर ये जीएँ कैसे? कुछ नया देखा कि मोह होगा। नवीन नहीं होगा तो जीएँगे किस तरह? ऐसा नवीन तो अनंत बार आया और गया, उसमें आपको बखेड़ा नहीं करना चाहिए। आपको अनुकूल नहीं आए तो आप मत करो। यह आइस्क्रीम आपसे नहीं कहती है कि मुझ से दूर रहो। आपको नहीं खाना हो तो मत खाओ। लेकिन ये बुज़ुर्ग तो उस पर चिढ़ते रहते हैं। ये मतभेद तो युग परिवर्तन के हैं। ये बच्चे तो ज़माने के अनुसार चलेंगे। मोह अर्थात् नया-नया उत्पन्न होता है और नया-नया ही दिखाई देता है। हमने बचपन से ही बुद्धि से बहुत सोच लिया था कि यह संसार उल्टा हो रहा है या सीधा हो रहा है और यह भी समझ में आ गया कि, इस संसार को बदलने की किसी की सत्ता ही नहीं है। फिर भी हम क्या कहते हैं कि ज़माने के अनुसार एडजस्ट हो जाओ। लड़का जब नयी तरह की टोपी पहनकर आए, तब ऐसा मत कहना कि, ‘ऐसी कहाँ से ले आया?’ उसके बजाय एडजस्ट हो जाएँ कि, ‘इतनी अच्छी टोपी कहाँ से लाया? कितने में लाया? बहुत सस्ती मिली?’ इस प्रकार एडजस्ट हो जाना।


  अपना धर्म क्या कहता है कि असुविधा में सुविधा देखो। रात में मुझे विचार आया कि, ‘यह चद्दर मैली है।’ लेकिन फिर एडजस्टमेन्ट ले लिया तो फिर इतनी मुलायम महसूस हुई कि न पूछो। पंचेन्द्रिय ज्ञान असुविधा दिखाता है और आत्मा सुविधा दिखाता है। इसलिए आत्मा में रहो।

  सांसारिक ज्ञान से भी टल सकता है दखल


  दो प्रकार के ज्ञान हैं। एक इन्द्रिय ज्ञान, दूसरा अतिन्द्रिय ज्ञान। इन्द्रिय ज्ञान सीमित है, अतीन्द्रिय ज्ञान असीमित है। लोगों को इन्द्रिय ज्ञान में भी, संसार में पूर्ण जागृति नहीं है। इन्द्रिय ज्ञान में यदि संपूर्ण जागृत हो चुका हो तो वह ज़बरदस्त संतपुरुष कहलाता है।


  प्रश्नकर्ता : इन्द्रिय ज्ञान में संपूर्ण जागृति मतलब क्या?


  दादाश्री : पाँच ज्ञानेन्द्रियाँ, पाँच कर्मेन्द्रियाँ, मन-बुद्धि-चित्त और अहंकार, वह सब इन्द्रिय ज्ञान में आता है। इन्द्रिय ज्ञान की संपूर्ण जागृति में आ जाए तब उसका अहंकार कैसा होता है कि किसी के साथ उसका मतभेद नहीं पड़ता। इस तरह से हट जाता है कि यदि कोई मतभेद डालने जाए तब भी वह मतभेद नहीं होने देता। कहीं पर झगड़ा होने की जगह हो तो वहाँ वह मतभेद का निवारण कर देता है। इन्द्रिय ज्ञान की जागृति से किसी के साथ किंचित्मात्र टकराव नहीं होता, ‘एवरीव्हेर एडजेस्टेबल’ हो जाता है, सांसारिक दखल नहीं होता।


  टकराव टालकर टालो दखल


  आप गाड़ी में से उतरे और तुरंत कुलियों को बुलाया, ‘ऐय... इधर आ, इधर आ !’ वे दो-चार दौड़कर आते हैं। ‘चल, उठा ले।’ सामान उठाने के बाद, बाहर निकलकर कलह करो कि ‘स्टेशन मास्टर को बुलाता हूँ, इतने पैसे लिए जाते होंगे? ऐसा है, वैसा है।’ अरे, यहाँ पर मत टकराना। वह अगर पच्चीस रुपए कहे तो उसे पटाकर कहना कि ‘भाई, वास्तव में दस रुपए होते हैं, लेकिन तू बीस ले ले, चल।’ आप जानते हैं कि फँस गए हैं, इसलिए कम-ज़्यादा देकर निबटारा कर लेना है। वहाँ टकराव नहीं करना चाहिए, वर्ना वह बहुत चिढ़ जाएगा न, वह घर से ही चिढ़कर ही आया होता है, उस पर स्टेशन पर झिकझिक करेंगे तो यह तो भैंसे जैसा है। अभी चाकू मार देगा। तैंतीस मार्क्स पर मनुष्य बना, बत्तीस मार्क्स पर भैंसा बनता है।


  यदि कोई आदमी लड़ने आए और शब्द बम के गोले जैसे आ रहे हों, तब आपको समझ लेना चाहिए कि टकराव टालना है। आपके मन पर बिल्कुल असर न हो, फिर भी कदाचित अचानक कोई असर हो जाए, तब समझना चाहिए कि सामने वाले के मन का असर हम पर पड़ा है तब हमें खिसक जाना चाहिए। यह सब टकराव है। इसे जैसे-जैसे समझते जाओगे, वैसे-वैसे टकराव टलते जाएँगे। टकराव टालने से मोक्ष होता है।


  जगत् खड़ा है टकराव के कारण


  यह जगत् टकराव ही है, स्पंदन स्वरूप है। इसलिए टकराव टालो। टकराव से यह जगत् निर्मित हुआ है। उसे भगवान ने ‘बैर से बना है,’ ऐसा कहा है। हर एक मनुष्य, अरे, जीवमात्र बैर रखता है। हद से ज़्यादा हुआ तो बैर रखे बगैर रहेगा नहीं। फिर चाहे वह साँप हो, बिच्छू हो, बैल हो, भैंसा हो या चाहे जो हो लेकिन बैर रखेगा क्योंकि सभी में आत्मा है। आत्मशक्ति सभी में एक समान है। कारण यह है कि, इस पुद्गल (शरीर) की कमज़ोरी को लेकर सहन करना पड़ता है लेकिन सहन करने के साथ वह बैर रखे बगैर रहता नहीं है। और अगले जन्म में वह उसका बैर वसूल करता है वापस।


  इस जगत् का बेसमेन्ट बैर ही है। इमोशनल व्यवहार और आसक्ति से बीज डलते हैं, और

  उससे जगत् खड़ा है। यह संसार तो घर के व्यक्तियों की वजह से ही है। आमने-सामने दोष ही देखते रहते हैं। घर में ही राग-द्वेष, क्लेश, झगड़े और दखलंदाज़ी से बैर करते हैं। अन्योन्य आमने-सामने गलतियाँ ही देखते रहते हैं और आमने-सामने एक-दूसरे को दोष देते हैं।


  कोई व्यक्ति बहुत बोले तो उसके किसी भी तरह के बोल से हमें टकराव नहीं होना चाहिए। यही धर्म है। हाँ, बोल कैसे भी हों। परंतु बोल की क्या ऐसी शर्त होती है कि ‘टकराव ही करना है’। ये लोग तो ऐसे हैं कि सुबह तक टकराव करें और अपनी वजह से सामने वाले को अड़चन हो, ऐसा बोलना सब से बड़ा गुनाह है। बल्कि अगर किसी ने ऐसा बोल दिया हो, फिर भी उसे टाल दे। वही मनुष्य कहलाएगा!


  हमें शब्दों से दखलंदाज़ी नहीं करनी चाहिए। हमें संस्कार दिखाकर दखलंदाज़ी नहीं करनी चाहिए और शब्द तो ऐसे बोलने चाहिए कि सामने वाले को चोट न पहुँचे, तभी शब्द बोलने का अधिकार है। मेरे शब्द सामने वाले को चोट नहीं पहुँचाते इसलिए मैं बोलता हूँ।


  स्याद्वाद वाणी क्या कहती है? आप ऐसा बोलो कि पाँच लोगों को लाभ हो और किसी को भी परेशानी न हो।


  टकराव टालेगा तो पहुँचेगा मोक्ष में


  ‘किसी से टकराव में मत आना और टकराव टालना’। हमारे इस वाक्य का यदि आराधन करेगा, तो ठेठ मोक्ष में पहुँचेगा। तेरी भक्ति और हमारा वचनबल सारा काम कर देगा। तेरी तैयारी चाहिए।


  हमारे एक ही वाक्य का यदि कोई आराधन करेगा, तो ठेठ मोक्ष में जाएगा। अरे, हमारा एक शब्द जैसा है वैसा निगल जाए, तो भी मोक्ष हाथ में आ जाए ऐसा है लेकिन उसे जैसा है वैसा ही निगल लेना। उसे चबाने या मसलने मत लग जाना। तेरी बुद्धि काम नहीं आएगी। वह उल्टा घोटाला कर डालेगी।


  दीवार जैसा समझकर टालो दखल


  हम अगर दीवार से टकराएँ, तब दीवार की भूल है या हमारी भूल? दीवार सेआप न्याय माँगो कि ‘खिसक जा, खिसक जा’ कहो तो? और आप यदि कहो कि मैं तो यहीं से जाऊँगा तो?’ किसका सिर फूटेगा?


  प्रश्नकर्ता : अपना।


  दादाश्री : अर्थात् किसे सावधान रहना पड़ेगा? उसमें दीवार को क्या? उसमें दोष किसका? जिसे लगा उसका दोष। अर्थात् जगत् दीवार जैसा है।


  दीवार से टकराओ, तो दीवार के साथ मतभेद होता है क्या? कभी दीवार या किवाड़ से आप टकरा गए, तो उस समय किवाड़ या दीवार के साथ मतभेद होता है?


  प्रश्नकर्ता : यह किवाड़ तो निर्जीव वस्तु है न?


  दादाश्री : अर्थात् जीवों के लिए ही आप ऐसा मानते हैं कि यह मुझ से टकराया। इस दुनिया में जो टकराती हैं, वे सारी निर्जीव वस्तुएँ होती हैं। जो टकराते हैं, वे जीवंत नहीं होते, जीवंत टकराते नहीं हैं। निर्जीव चीज़ टकराती है इसलिए आपको उसे दीवार जैसी ही समझ लेनी है, अर्थात् ‘दखल नहीं करना है!’


  



  समझो, नहीं है दखल किसी का आप में


  अपना विज्ञान बिल्कुल साफ है। आप में

  किसी का दखल नहीं है, ऐसा है यह जगत्। यह जो दखल दिखाई देता है, वह भ्रांति है। बाकी, अपना ऊपरी (बॉस) कोई भी नहीं है। तो फिर ऊपरी कौन? खुद के ब्लन्डर्स और मिस्टेक्स। खुद के स्वरूप का भान नहीं है, उसे ब्लन्डर्स कहते हैं। इसलिए अब सिर्फ मिस्टेक्स बाकी रहीं। अब भूल के परिणाम भुगतने बाकी रहे।


  हम क्या कहना चाहते हैं? जो कुछ भी आ रहा है, वह आपका हिसाब है। उसे चुक जाने दो, और वापस नए सिरे से रकम उधार नहीं देना।


  प्रश्नकर्ता : आप, ‘नई रकम उधार देना’ किसे कह रहे हैं?


  दादाश्री : कोई अगर आपसे कुछ उल्टा कहे तो आपके मन में ऐसा लगे कि ‘यह क्यों मुझ से उल्टा-सुल्टा कह रहा है।’ तो तब आप उसे नई रकम उधार दे रहे हो। आपका जो हिसाब था, उसे चुकाते समय आपने फिर से नए हिसाब का बहीखाता शुरू किया। आपने एक गाली दी थी, वह जब उसे वापस देने आया तब आपको उसे जमा कर लेना चाहिए था उसके बजाय आपने नई पाँच दे दीं। यह एक तो सहन नहीं होती है, वहाँ दूसरी पाँच दे दीं! यों नई देता रहता है और फिर परेशान होता रहता है। इस तरह सारी उलझनें पैदा करता है। अब इसे मनुष्यों की बुद्धि (यहाँ तक का) कैसे समझ पाएगी?


  अगर तुझे यह व्यापार न पुसाए तो वापस मत देना, नया उधार नहीं देना, और अगर पुसाता हो तो वापस पाँच दें।


  दखल होता है खुद की भूल से


  खुद की कुछ भूल रही होगी, तभी सामने वाला कह रहा होगा न? इसलिए भूल सुधार लो न! इस जगत् में कोई जीव किसी जीव को तकलीफ नहीं दे सकता, ऐसा स्वतंत्र है और यदि कोई तकलीफ देता है, तो इसलिए कि वह पहले दखल किया है। भूल खत्म कर लो, फिर हिसाब नहीं रहेगा।


  प्रश्नकर्ता : यह थ्योरी ठीक से समझ में आ जाए तो मन को सभी प्रश्नों का समाधान रहेगा।


  दादाश्री : समाधान नहीं, एक्ज़ेक्ट ऐसा ही है। यह सेट किया हुआ नहीं है, बुद्धिपूर्वक बात नहीं है, यह ज्ञानपूर्वक है।


  खुद की ही भूल है, ऐसा यदि समझ में नहीं आए तो अगले जन्म का बीज डलता है। यह तो हम टोकते हैं, फिर भी यदि नहीं चेते तो क्या हो? और अपनी भूल नहीं हो तो अंदर ज़रा सा भी बखेड़ा नहीं होता। हम निर्मल दृष्टि से देखें तो जगत् निर्मल दिखाई देता है और हम टेढ़ा देखें तो जगत् टेढ़ा दिखाई देता है। इसलिए पहले खुद की दृष्टि निर्मल करो।


  पुद्गल (जो पूरण और गलन होता है) को मत देखना, पुद्गल की ओर दृष्टि करना ही मत। आत्मा की ओर ही दृष्टि रखना। भगवान महावीर को जगत् में सभी निर्दोष दिखे थे। कान में कीलें मारने वाले भी निर्दोष दिखे। कोई दोषित है ही नहीं जगत् में। यदि कोई दोषित दिखाई दे रहा है तो, वह आपकी ही भूल है। वह एक प्रकार का आपका अहंकार है। यह तो हम बिना तनख्वाह के काज़ी बनते हैं, उसी की फिर मार खाते हैं।


  निंदा करके करते हैं दखल


  वीतराग क्या कहते हैं कि किसी भी मनुष्य का समझदारी वाला गुण हो तो उसे स्वीकार

  लेना चाहिए। जबकि हिन्दू तो बहुत डेवेलप जाति है इसलिए तुरंत ही निंदा करती है कि ऐसा कैसे हो सकता है? तो ये लोग गुरु के भी न्यायधीश! निंदा में पड़ते हैं, उस बुद्धि को हटा न यहाँ से।


  किसी व्यक्ति की निंदा नहीं करनी चाहिए। अरे, उनके बारे में थोड़ी बातचीत भी नहीं करनी चाहिए। उसमें से भयंकर दोष लगते हैं। उसमें भी यहाँ पर सत्संग में, परमहंस की सभा में तो किसी के बारे में थोड़ी सी भी बातचीत नहीं करनी चाहिए। थोड़ी सी भी उल्टी कल्पना से ज्ञान पर कितना भारी आवरण आ जाता है, तो फिर इन ‘महात्माओं’ की टीका, निंदा करें तो कितना भारी आवरण आ जाएगा? सत्संग में तो, दूध में चीनी घुल जाती है, वैसे घुल-मिल जाना चाहिए। यह बुद्धि ही अंदर दखल करती है। हम सब का सबकुछ जानते हैं फिर भी किसी के बारे में एक अक्षर भी नहीं बोलते। एक अक्षर भी उल्टा बोलने से ज्ञान पर बड़ा आवरण आ जाता है।


  ‘यह मुझे धोखा दे गया’ वैसा बोला, तो वह भयंकर कर्म बाँधता है। इससे तो दो धौल लगा दे तो कम कर्म बंधेगा। वह तो जब धोखा खाने का काल उत्पन्न होता है, आपके कर्म का उदय होता है तभी धोखा खा जाते हैं। उसमें सामने वाले का क्या दोष? उसने तो बल्कि हमारा कर्म खपा दिया। वह तो निमित्त है।


  नहीं कर सकता दखल कोई किसी में


  ‘मोक्ष में जाते हुए ये लोग हमें उलझाते हैं’ हम जो ऐसा कहते हैं वह तो हम व्यवहार से कहते हैं। इस इन्द्रिय ज्ञान से जैसा दिखाई देता है वैसा बोलते हैं, लेकिन वास्तव में हकीकत में वैसा नहीं है। हकीकत में तो लोग उलझा ही नहीं सकते न! क्योंकि कोई जीव किसी जीव में किंचित्मात्र भी दखल कर ही नहीं सकता, ऐसा है यह जगत्। लोग तो बेचारे प्रकृति के अधीन हैं, प्रकृति जैसा नाच नचाती है उस अनुसार नाचते हैं, अत: उसमें किसी का दोष है ही नहीं। जगत् पूरा ही निर्दोष है। मुझे खुद को निर्दोष अनुभव में आता है। जब आपको वह निर्दोष अनुभव में आएगा तब आप इस जगत् से छूटोगे, नहीं तो कोई एक जीव भी दोषित लगेगा तब तक आप छूटोगे नहीं।


  जगत् है आपकी ही दखल का प्रतिघोष


  वर्ल्ड में कोई आप में दखल कर सके ऐसी स्थिति में है ही नहीं। इसलिए वर्ल्ड का दोष निकालना मत, आपका ही दोष है। आपने जितना दखल किया है उनके ही ये प्रतिघोष है। आपने दखल न किया हो, उसका प्रतिघोष आपको लगेगा नहीं।


  मानो कि कोई बावड़ी है। उस बावड़ी में उतरकर कोई बोले कि ‘तू चोर है,’ तो बावड़ी क्या कहेगी? ‘तू चोर है।’ किसने कहा यह? यह जगत् भी प्रतिध्वनि ही है इसके अलावा कुछ नहीं है। मतलब आपका ही ‘क्रिएशन’ है यह। अगर आपको यह सुनना पसंद नहीं है कि ‘तू चोर है’ तो ऐसा बोलो ‘तू राजा है’। तो फिर तू राजा है। आपका ही क्रिएशन है। किसी और की कोई दखलंदाज़ी नहीं है।


  इसलिए एक मच्छर भी आपको छू नहीं सकता, यदि आप दखल न करो तो। इस बिस्तर में निरे खटमल हैं और वहाँ आपको सुलाएँ और यदि आप दखल बगैर के हो, तो एक भी खटमल आपको छुएगा नहीं। कौन-सा नियम होगा इसके पीछे? यह तो खटमल के लिए लोग विचार करने


  (पृ.१८)


  वाले हैं न, कि ‘अरे, चुन डालो, ऐसा करो, वैसा करो?’ इस तरह दखल करते हैं न, सभी? और क्या दवाई छिड़कते हैं? हिटलरिज़म जैसा करते हैं? करते हैं क्या ऐसा? फिर भी खटमल कहते हैं, ‘हमारे वंश का नाश नहीं होने वाला। हमारा वंश बढ़ता ही जाने वाला है।’


  इसलिए यदि आपका दखलंदाज़ी बंद हो जाएगी तो सब साफ हो जाएगा। दखल नहीं हो तो कुछ काटे ऐसा नहीं है इस जगत् में। नहीं तो यह डखोदखल (दखलंदाज़ी) किसी को छोड़ता नहीं है।


  भूल स्वीकार कर लेने से नहीं होगा दखल


  आपके साथ मेरा कोई टकराव हो जाने के बाद अगर मैं कहूँ, ‘चंदूभाई, मेरी भूलचूक हो तो माफ करना।’ तो हल आ जाएगा या नहीं?


  प्रश्नकर्ता : आ जाएगा।


  दादाश्री : फिर आप छोड़ दोगे या नहीं लेकिन अगर फिर उसके बजाय मैं आपसे कहूँ कि, ‘आप मेरी बात नहीं समझे।’ अरे, मूर्ख है! तू क्या समझेगा, भला!’ इतना समझ गए होते तो यह दखल ही नहीं होता न! नहीं समझे हैं तभी तो दखल हो रहा है। मतलब आप निकाल कर दो। उलझाओगे तो क्या होगा फिर? उलझ जाएगा यह सब। इसीलिए तो इस जगत् के सभी लोगों के उलझे हुए कर्म हैं न! उसका निबेड़ा लाओ न!


  मान लो अगर कभी बेटे के प्रति आपसे कोई गलती हो गई, और बेटा है आप इसलिए उस भूल को स्वीकार नहीं करते कि ‘बेटा है’ तो फिर उससे क्या होगा? बेटा बैर तो रखेगा न मन में कि आप सही बात को भी नहीं मानते हैं। अगर आप कह देते कि, ‘भाई, मुझ से, गलती हो गई।’ कोई गलतफहमी हो गई थी, तो तुरंत हल आ जाएगा। इसमें कोई हर्ज है? भूल स्वीकार करने से क्या बेटा बाप बन जाएगा? बेटा, बेटा ही रहेगा न! लेकिन यदि आप भूल स्वीकार नहीं करोगे तो बेटा बाप बन जाएगा!


  (यह तो) जैसे-जैसे उम्र बढ़ती जाती है न, वैसे-वैसे वह ऐसा समझता है कि मुझ से गलती नहीं हो सकती, बेटे से बहुत गलतियाँ होती हैं। उससे बहुत गलतियाँ होती हैं, लेकिन वह मानता है, ‘मुझ से गलती नहीं होती’, मानो मजिस्ट्रेट न हो। फिर बेटा भी कहता है कि ‘आप में अक्ल नहीं हैं।’ फिर भी वह मन में सोचता है कि ‘बेटा छोटा है, इसमें समझ नहीं है।’ अरे भाई, वह कह रहा है तो तौलकर तो देख! अपने में अक्ल है या नहीं वह तौलना! अगर वह कह रहा है कि ‘आप में अक्ल नहीं है,’ क्या तौलकर नहीं देखना चाहिए। ला तौलकर तो देखने दे। तब अगर सोचेगा तो पता चलेगा न कि बिल्कुल अक्ल नहीं है। अगर अक्ल होती तो ऐसा नहीं होता। जिसमें अक्ल होती है, उसकेवहाँ क्लेश नहीं होते। जो अक्ल वाले हैं न, उनके यहाँ सभी शांति से खाते-पीते हैं। कम हो तो कम और ज़्यादा हो तो ज़्यादा, लेकिन क्लेश नहीं रहता। यहाँ कितने घर क्लेश रहित होंगे?


  खुद जाकर करते हैं, वह है दखल


  प्रश्नकर्ता : बच्चों के लिए क्या सही है और क्या गलत, वह समझ में नहीं आता।


  दादाश्री : सामने चलकर जितना करते हैं वही ज़रूरत से ज़्यादा अक्लमंदी है, सिर्फ पाँच साल तक ही करना चाहिए। उसके बाद तो जब बच्चा कहे कि, ‘पिता जी मुझे फीस दीजिए।’


  (पृ.१९)


  तब आपको कहना है कि, ‘भाई, पैसे कोई नल से नहीं आते। हमें दो दिन पहले से कह देना। हमें उधार लाने पड़ते हैं।’ ऐसा कहकर दूसरे दिन देने चाहिए। बच्चे तो ऐसा समझ बैठते हैं जैसे नल में पानी आता है वैसे ही पिताजी भी पानी ही दे रहे हैं। इसलिए बच्चों के साथ ऐसा व्यवहार रखना कि उनसे रिश्ता बना रहे और ज़्यादा सिर पर न चढ़ जाएँ, बिगड़ न जाएँ। ये तो बच्चों से इतना प्यार करते हैं कि बच्चे बिगड़ जाते हैं। कहीं अतिशय प्यार होना चाहिए? क्या बकरी पर प्यार आता है? बकरी और बच्चे में क्या फर्क है? दोनों में आत्मा है। अतिशय प्यार भी नहीं और नि:स्पृह भी नहीं हो जाना है। बच्चों से कहना है कि, ‘कुछ काम हो तो बताना। जब तक मैं हूँ, तब तक अगर कोई अड़चन हो तो बताना।’ अड़चन हो तभी, वर्ना दखल नहीं करना है। ये तो, अगर बच्चे की जेब से पैसे गिर रहे हों तो बाप शोर मचा देता है, ‘ऐय! ऐय....’ हम क्यों शोर मचाएँ? जब पूछेगा तब अपने आप ही पता चलेगा, उसमें आपको कलह करने की क्या ज़रूरत है? अगर आप नहीं होते तो क्या होता? ‘व्यवस्थित’ के ताबे में है और व्यर्थ ही हस्तक्षेप करते हैं। संडास (गलन) भी व्यवस्थित के ताबे में है और जो आपका है वह आपके पास है। जब खुद अपने स्वरूप में रहे, तब वहाँ पर पुरुषार्थ है और खुद की स्व-सत्ता है। इस पुद्गल में पुरुषार्थ है ही नहीं। पुद्गल प्रकृति के अधीन है।


  कहना नहीं आता, इसलिए हो जाता है दखल


  बच्चों का अहंकार जागृत हो जाए, उसके बाद उन्हें कुछ नहीं कहना चाहिए, और हम क्यों कहें? ठोकर लगेगी तो सीख जाएँगे। बच्चे पाँच साल के हो जाएँ, तब तक कहने की छूट है। और पाँच से सोलह साल वाले को शायद दो चपत लगानी भी पड़े। लेकिन बीस साल का युवक हो जाने के बाद उसे कुछ भी नहीं कहना चाहिए, एक अक्षर भी नहीं कहना चाहिए। कुछ भी कहना गुनाह कहा जाएगा। वर्ना कभी बंदूक मार देगा।


  घर में किसी से कुछ कहना, वही अहंकार का सब से बड़ा रोग है। सभी अपने-अपने हिसाब लेकर ही आए हैं! हर एक की दाढ़ी उगती है, आपको किसी से कहना नहीं पड़ता कि ‘दाढ़ी क्यों नहीं उगाता?’ वह तो उसकी उगेगी ही। सब अपनी-अपनी आँखों से देखते हैं, अपने-अपने कानों से सुनते हैं! दखल करने की क्या ज़रूरत है? एक अक्षर भी मत कहना। इसीलिए तो हम यह व्यवस्थित’ का ज्ञान देते हैं। अव्यवस्थित कभी भी होता ही नहीं है। जो अव्यवस्थित दिख रहा है वह भी ‘व्यवस्थित’ ही है, अत: बात को सिर्फ समझना ही है।


  प्रश्नकर्ता : बच्चे उनकी ज़िम्मेदारी समझकर नहीं रहते हैं।


  दादाश्री : ज़िम्मेदारी ‘व्यवस्थित’ की है, वह तो उसकी ज़िम्मेदारी समझता ही है। आपको उसे कहना नहीं आता है, इसीलिए गड़बड़ होती है। सामने वाला माने, तब हमारा कहा हुआ काम का। ये माँ-बाप तो पागल जैसे बोलते हैं, फिर बच्चे भी पागलपन ही करेंगे न!


  जगत् टोके बिना रहता ही नहीं है लेकिन टोकना नहीं चाहिए। ऐसा है कि जगत् टोके बिना भी सुंदर चलेगा। यह जगत् किसी भी तरह की दखलंदाज़ी करने जैसी नहीं है। जगत् तो सिर्फ ‘जानने’ योग्य ही है।


  कुछ बात-चीत करना। खुलासा मिलना


  (पृ.२०)


  चाहिए न! ऐसा कब तक चलने देंगे? बेटा बड़ा हो जाए और उससे मतभेद हो जाए तो पूरी रात नींद नहीं आती अपने ही बेटे की वजह से नींद नहीं आई। देखो न!


  देह के कारण है आगे का दखल


  (बच्चे को) अगर आप एक घंटे तक डाँटो न! ‘नालायक, बदमाश, चोर’ यों उसे डाँटोगे तो? एक घंटे तक मारकर तो देखो! मारेंगे तो क्या कहेगा?


  प्रश्नकर्ता : डाँटने से विरुद्ध हो जाते हैं।


  दादाश्री : विरुद्ध होने पर मारने लगेंगे। तब वे आपके बच्चे कैसे कहलाएँगे? बच्चे तो उन्हें कहेंगे कि मार-मारकर उनकी हालत खराब कर दें, तब भी कहेंगे, ‘पिताजी, आप करें वैसा। आपका ही है यह सब।’ उन्हें बच्चे कहेंगे! क्या वे ऐसे हैं?


  प्रश्नकर्ता : नहीं हैं। राम और सीता के समय में रहे होंगे।


  दादाश्री : राम के समय में भी नहीं थे। यह शरीर ही अपना नहीं है तो ये बच्चे कैसे अपने होंगे? यह शरीर क्या खुद का अपना शरीर अपना है?


  प्रश्नकर्ता : नहीं है।


  दादाश्री : रात-दिन ब्रश करते हैं फिर भी दाढ़ दर्द करती है न और फिर रात को सोने नहीं देती। अत: अपनी देह तो दगा है। अब यह देह है इसलिए आगे का दखल खड़ा हो गया है।


  जहाँ ऋणानुबंध, वहाँ क्या दखल?


  ये तो नाव (संसार सागर) में इकट्ठे हुए लोग हैं, जब उनका किनारा आएगा तब वे तो उतर पड़ेंगे जबकि यह तो कहेगा कि, ‘मुझे उसके बगैर नहीं चलेगा।’ ‘उसके बगैर नहीं चलेगा,’ ऐसा कैसे चलेगा? यह तो ऋणानुबंध है। ऐसा तो कब तक चलेगा? यह क्या दखल? नहीं लेना, नहीं देना। चुटकीभर खाना और पूरे गाँव को सिर पर लेकर फिरना और पैर दु:खे तो कोई देखने भी नहीं आता। अकेले अपने आप ही सहलाते रहना पड़ता है।


  एडजस्टमेन्ट लेने से टलता है दखल


  प्रश्नकर्ता : दादा, आप पूरे दिन काम करके आए हों और शाम का खाना न मिले, जोरदार भूख लगी हो तो क्या करेंगे आप?


  दादाश्री : ‘भुगते उसी की भूल।’


  प्रश्नकर्ता : दोनों तरफ से मार पड़ती है न!


  दादाश्री : दोनों तरफ से मार ही है। पूरा जगत् गलत है। आपका हिसाब आकर हाज़िर हो जाएगा। आप मना करोगे तो भी टेबल पर आएगा। आप कहो कि, ‘ये सब मत बनाना,’ फिर भी वह हाज़िर होता रहेगा। मेरे लिए कितनी चीज़ें हाज़िर हो जाती हैं तब मुझे भी मना करते रहना पड़ता है। वह कहेगा ‘रस लेकर आऊँ, आम ले आऊँ!’ ‘अरे भाई, मुझे उसकी ज़रूरत नहीं है!’ कितनी चीज़ें हाज़िर कर देते हैं, उसमें भी, मुझे तो ज़रूरत नहीं होती। मेरे लिए कौन सी चीज़ें हाज़िर नहीं करते होंगे लोग? आपको क्या लगता है? खाना खाते समय, हर समय लोग क्या हाज़िर नहीं करते होंगे? लेकिन हमें किसी भी तरह की ज़रूरत नहीं है और तिरस्कार भी नहीं है। अगर आपने रखा तो ज़रा सा टुकड़ा ले लेते हैं। आपके बहुत कहने पर अगर नहीं खाना हो तो भी ज़रा सा टुकड़ा ले लेते हैं। आप अगर कड़वी चीज़ दो तो भी पी लेते हैं, ज़रा सा पी लेते हैं। हमें तो एडजस्ट हो जाना चाहिए।

  दखल बंद, तो रहेगी भगवान की सत्ता


  यह जगत् ‘रिलेटिव’ है, व्यवहारिक है। हमें सामने वाले से एक अक्षर भी नहीं कहना चाहिए। और यदि ‘परम विनय’ में हों तो कमियाँ भी नहीं निकालनी चाहिए। इस जगत् में किसी की कमियाँ निकालने जैसा नहीं है। ‘कमी निकालने से कैसा दोष लगेगा’, कमी निकालने वाले को उसका पता नहीं है।


  मनुष्य होकर संसार में दखल न करे तो घर संसार इतना सीधा और सरल चलता रहेगा! लेकिन वह प्राप्त संसार में दखल ही करता रहता है। जागे तभी से दखल। प्राप्त संयोगों में अगर ज़रा सा भी दखल न हो, तो भगवान की सत्ता रहेगी। उसके बजाय दखल करके खुद की सत्ता लाता है। ‘हं, फिर यह ऐसा क्यों किया, यह ऐसा....’ अरे भाई, सीधा रह न। चाय पी ले न चुपचाप मुँह धोकर।


  और पत्नी भी जब से जागती है तभी से दखल करती रहती है कि, ‘बच्चे को ज़रा झूला भी नहीं झुला रहे, देखो वह कब से रो रहा है!’ तब फिर पति कहेगा, ‘तेरे पेट से बाहर निकला है तो तुझे रखना चाहिए।’ वह सीधी तरह से न रहे तो पति क्या करेगा?


  सीखो कहने का तरीका


  प्रश्नकर्ता : आपने कहा न कि दखल मत करो, तो क्या सब जैसा है वैसा पड़े रहने देना चाहिए? घर में बहुत से लोग रहते हैं।


  दादाश्री : पड़े भी नहीं रहने देना चाहिए और दखल भी नहीं करना चाहिए।


  प्रश्नकर्ता : ऐसा कैसे हो सकता है?


  दादाश्री : भला दखल होता होगा? दखल तो अहंकार का पागलपन है!


  प्रश्नकर्ता : घर में अगर कुछ काम हो तो क्या ऐसा कह सकते हैं कि ‘इतना कर लेना?’


  दादाश्री : लेकिन कहने-कहने में फर्क होता है।


  प्रश्नकर्ता : बिना इमोशन के कहना है? इमोशनल हुए बिना कहना है, ऐसा?


  दादाश्री : यों तो वाणी, कितनी मीठी बोलता है कि कहने से पहले ही कोई समझ जाए!


  प्रश्नकर्ता : कठोर वाणी, कर्कश वाणी हो तो उसका क्या करें?


  दादाश्री : कर्कश वाणी, तो फिर वही दखल है न! कर्कश वाणी में शब्द जोड़ना पड़ेगा कि, ‘मैं विनती कर रहा हूँ इतना कर लेना।’ ‘मैं विनती....’ इतना शब्द जोड़कर कहना है।


  प्रश्नकर्ता : अब हम ज़ोर से ऐसा कहें कि, ‘ऐय! यह थाली यहाँ से उठा ले’ और हम धीरे से कहे, ‘तू यहाँ से थाली उठा ले।’ तो वह जो कहने का प्रेशर है....


  दादाश्री : उसे दखल नहीं कहते। अगर उस पर रौब मारो तो दखल कहलाएगा।


  प्रश्नकर्ता : यानी धीरे से कहना है?


  दादाश्री : नहीं! धीरे से कहोगे तो चलेगा। लेकिन धीरे से कहने में भी दखल कर देता है। अत: आपको कहना है, ‘मैं विनती कर रहा हूँ, इतना कर लेना न।’ उसमें शब्द जोड़ना पड़ेगा।


  अपने दखल से ही है सारा फँसाव


  वर्ल्ड में कोई भी तुझे नहीं फँसा सकता।

  तू ही वर्ल्ड का मालिक है, तेरा कोई ऊपरी नहीं है। सिर्फ खुदा ही तेरे ऊपरी हैं, लेकिन अगर तू खुद को पहचान ले न, तो फिर तेरा ऊपरी कोई रहेगा ही नहीं। फिर कौन फँसाएगा वर्ल्ड में! कोई अपने पर उँगली उठाए, ऐसा नहीं है लेकिन देखो न, यह तो कितना फँसाव हो गया है! जहाँ-तहाँ फँसाव ही है न! ऐसा फँसाव वाला है यह जगत् लेकिन यह जगत् कब तक फँसाएगा? यदि हमने बहीखाते में कोई दखल किया होगा तभी फँसाएगा। हमारे बहीखाते में अगर कोई दखल नहीं होगा तो कोई नहीं फँसाएगा, कोई नाम नहीं देगा।


  जिसने किंचित्मात्र भी दखलंदाज़ी नहीं की है, तो कोई किंचित्मात्र भी उसका नाम नहीं दे सकता। किंचित्मात्र भी दखल नहीं देने वाला अगर लुटेरों के किसी गाँव में जा पहुँचे तो लुटेरे उसे ‘साहब, साहब’ करके भोजन करवाएँगे! उसके पास चाहे कितने भी हीरे क्यों न हों, फिर भी वे उन्हें छू तक नहीं पाएँगे जबकि कोई और अगर दस पुलिसवालों को साथ लेकर गया होगा तो भी उसे लूट लेंगे।


  इस प्रकार यों किसी को कुछ भी करने की सत्ता है ही नहीं। इस दुनिया में घबराने की कोई ज़रूरत ही नहीं है। आप मालिक ही हो। खुद अपने आपके आप मालिक ही हो और ये जो आपको परेशानी आती हैं, वह सारा आपका ही हिसाब है। आपने जो उलझाया है, उस उलझन का फल आया है। आपने उलझाया हो तो उसका फल आएगा या नहीं आएगा? फिर उसमें और किसी का क्या गुनाह? अत: हमें वह फल शांतिपूर्वक भुगत लेना चाहिए और फिर से ऐसे नहीं उलझाएँ, उतना देख लेना चाहिए। वर्ना अपने में किसी का दखल नहीं है, भगवान का भी दखल नहीं है। जेबकतरे का भी दखल नहीं है। जो जेब काटता है, वह तो अपना हिसाब चुका रहा है।


  खुद के ही दखल के हैं परिणाम सारे


  अगर किसी का इकलौता बेटा मर जाए, तो भी न्याय ही है। इसमें किसी ने अन्याय नहीं किया। इसमें भगवान का, किसी का अन्याय है ही नहीं, न्याय ही है इसलिए हम कहते हैं न कि ‘जगत् न्याय स्वरूप है। निरंतर न्याय स्वरूप में ही है।’


  किसी का इकलौता बेटा मर जाए, तब सिर्फ उसके घर वाले ही रोते हैं। दूसरे आसपास वाले क्यों नहीं रोते? वे घर वाले खुद के स्वार्थ से रोते हैं। यदि सनातन वस्तु में (खुद के आत्म स्वरूप में) आ जाए तो यह कुदरत न्यायी ही है।


  इन सब बातों का ताल मेल बैठता है? ताल मेल बैठे तो समझना कि बात सही है। ज्ञान सेट करें तो कितने दु:ख कम हो जाएँगे!


  और एक सेकन्ड के लिए भी न्याय में फर्क नहीं होता। यदि अन्यायी होता तो कोई मोक्ष में जाता ही नहीं। ये तो कहते हैं कि अच्छे लोगों को परेशानियाँ क्यों आती हैं? लेकिन लोग, ऐसी कोई परेशानी पैदा नहीं कर सकते हैं क्योंकि खुद यदि किसी बात में दखल नहीं करे तो कोई ताकत ऐसी नहीं है कि जो आपका नाम दे सके। खुद ने दखल किया है इसलिए यह सब खड़ा हो गया है।


  अपने ही दखल से हमें अंतराय


  यह तो सारे अंतराय हैं, वर्ना आप तो पूरे बह्मांड के मालिक हो। तब कहते हैं, ‘अनुभव

  क्यों नहीं है?’ सारे अतंराय छूट गए तो आप मालिक तो हो ही। अतंराय किसने खड़े किए? भगवान महावीर ने? तब कहते हैं, नहीं, खुद तूने ही, ‘यू आर होल एन्ड सोल रिस्पोन्सिबल फॉर योर लाइफ।’ खुद आपने ही खडे किए हैं। ज़रा सूक्ष्मता (गहराई) से नहीं चलेंगे तो फिर आपका गुज़ारा कैसे होगा? यहाँ पर अतंराय कहते हैं कि ‘सूक्ष्मता का हिसाब सेट कर लो। इस भाई को स्थूल सेट नहीं होगा,’ कहेंगे। अरे! अनंत शक्ति वाला तू, तुझे ऐसा दखल करने का सोचने की ज़रूरत ही क्या है? जिस तरह चल रहा है उसे इज़िली (सरलता से) देखता रह न, चुपचाप! ‘मैं क्या करूँगा,’ कहेगा। वहाँ पैसे कम पड़ गए तो लॉज में कैसे जाऊँगा। अरे, घनचक्कर! ऐसा नहीं कहना चाहिए। सबकुछ तैयार ही है आगे। ऐसा कहना, वही उसके अंतराय। और फिर वह उसे फल नहीं देंगे क्या? खुद ही अंतराय डालने वाला है।


  हम एक अक्षर भी नहीं बोलते। हमें अंतराय भी नहीं होते। हम निर्अंतराय पद में हैं। जहाँ हम बैठे हों, वहीं सारी चीज़ें हाज़िर हो जाती हैं। जबकि हमने उस चीज़ के बारे में सोचा भी नहीं है, फिर भी हाज़िर हो जाती है। आपको ऐसा क्यों नहीं होता? तब कहते हैं, ‘अतंराय डाले हैं। यह मुझे पता नहीं है, यह मुझ से ऐसा नहीं होगा।’ तब वह चीज़ क्या कहती है? ‘तुझे पता नहीं है, मूर्ख यों ही बैठा रह। मेरा अपमान क्यों कर रहा है?’ ये सारी चीज़ें हैं न, वे मिश्रचेतन हैं। यह लकड़ा भी मिश्रचेतन का बना हुआ है। यानी पुद्गल (जो पूरण और गलन होता है) में आता है। यह परमाणु नहीं है। यह तो पुद्गल है। उसके साथ भी आप अगर द्वेष करोगे तो उसका भी फल आपको मिलेगा। ‘यह फर्निचर मुझे अच्छा नहीं लगा।’ तब फर्निचर कहेगा, ‘तेरे और मेरे अंतराय।’ फिर से वह फर्निचर नहीं मिलेगा, ऐसा नियम है। लोगों ने ही ऐसे अंतराय डाले हैं।


  यह अपने ही खड़े किए हुए अंतराय हैं हर जगह। हर शब्द पर अंतराय डालता है। बिल्कुल नेगेटिव कहने से अतंराय डलते हैं और पॉज़िटिव से अंतराय नहीं डलते हैं।


  दूसरे में दखल से डलते हैं अतंराय


  राजा अगर किसी पर खुश हो जाए तो कोषाध्यक्ष से कहेगा कि, ‘इसे एक हज़ार रुपये दे देना।’ तब वह कोषाध्यक्ष सौ देता है। कुछ जगहों पर तो कोषाध्यक्ष ठाकुर को समझा देता है कि, ‘इस व्यक्ति में कुछ है ही नहीं, यह तो सब गलत है।’ जो देने को तैयार है, उसे रोकता है। तब उसका फल अगले जन्म में क्या आएगा? उसे कभी भी पैसा मिलेगा ही नहीं, लाभांतराय आ जाएगा। अगर किसी के लाभ में रुकावट डालने से लाभांतराय पड़ जाता है। इसी प्रकार जिस-जिस में आप रुकावट डालते हो, किसी के सुख में रुकावट डालते हो, किसी के विषय सुख में रुकावट डालते हो, जिस किसी चीज़ में आप रुकावट डालते हो तो उन सभी में आपको रुकावट आएगी और तब क्या कहोगे कि, ‘मुझे अंतराय कर्म बाधक है।’ कोई सत्संग में आने के लिए तैयार हो और आप मना करो, तो आपको अंतराय डलेंगे। यानी जिसमें आप रुकावट डालोगे उसका फल आपको भुगतना पड़ेगा। कुछ कोषाध्यक्ष तो ऐसे अक्लमंद होते हैं कि राजा को बख्शीश ही नहीं देने देता। क्या राजा को ऐसी सलाह देनी चाहिए? फिर क्या होता है? उसने अंतराय डाले, इसलिए उसी को अंतराय डल जाते हैं, फिर उसे किसी जगह पर लाभ ही नहीं होता।

  कुछ लोग तो, कोई किसी गरीब आदमी को कुछ दे रहा हो तो उससे पहले ही वह अंतराय डाल देता है। अरे, उसमें क्यों दखल करते हो?


  आपके वहाँ बिरादरी में सब लोग भोजन करने बैठे हो, उनमें से एक व्यक्ति कहे कि, ‘इन चार-पाँच लोगों को भोजन के लिए बिठा दो,’ और यदि आप मना करते हो न, तो वह आप भोजन के अंतराय डालते हो। उसके बाद किसी जगह पर ऐसी मुश्किल में, सचमुच में मुश्किल में आ जाते हो। दूसरों में दखल किया, तभी गड़बड़ हुई न! यानी हमें इतना समझना चाहिए कि, अंतराय कर्म किसलिए आते हैं? यदि जान लें तो फिर से ऐसा नहीं करेंगे न? ये सब आपकी ही डाली हुई रुकावटें हैं। जो है वह आपकी ही ज़िम्मेदारी पर किया हुआ है। खुद की ही ज़िम्मेदारी पर करना है, इसलिए समझ-बूझकर करना।


  खुद के दखल करने के परिणाम कैसे


  प्रश्नकर्ता : जो कार्य करते हैं उसमें विरोधी शक्ति आती है और उस कार्य को रोकती है, तो ऐसा क्यों होता है?


  दादाश्री : जो हमें सही कार्य करने में रुकावट डालता है, उसे ‘अंतराय कर्म’ कहते हैं। ऐसा है, अगर बाग़ में जाते-जाते ऊब जाए न, तो एक दिन मैं कह देता हूँ कि, ‘इस बाग़ में कभी भी आने जैसा है ही नहीं।’ और हमें यदि वहाँ पर जाना हो न, तो हमारा ही किया हुआ अंतराय वापस सामने आएगा, तो उस बाग़ में नहीं जा पाएँगे। ये जितने भी अंतराय हैं, वे सब अपने ही खड़े किए हुए हैं। बीच में और किसी का दखल नहीं है। किसी जीव में किसी जीव का दखल है ही नहीं, खुद के ही दखलों से यह सब खड़ा हो गया है। हम बोले हो कि, ‘इस बाग़ में आने जैसा है ही नहीं।’ अब फिर वापस वहाँ जाना हो, उस दिन फिर हमारा जाने का मन ही नहीं करेगा, बाग़ के फाटक तक जाकर वापस आना पड़ेगा। इसी को कहते हैं अंतराय कर्म! दखल किया कि अंतराय डला।


  जगत् में, सिद्धांत स्वतंत्रता का!


  आपके सामने ज़रूरत का सभी कुछ तैयार ही रहता है क्योंकि भीतर परमात्मा बैठे हुए हैं पर यदि मन-वचन-काया की दखलंदाज़ी न हो तो!


  संसार में क्या सुख है? खुद का परमात्म सुख बरते ऐसा है। कोई दखल कर ही नहीं सके ऐसी सच्ची आज़ादी मिल सके वैसा है। जो भी दखल आता है, वह किए हुए दखल का परिणाम है।


  इसलिए मैंने कहा है कि ‘इस जगत् में कोई जीव किसी जीव में दखल कर सके, ऐसा है ही नहीं। बिल्कुल स्वतंत्र है।’ भगवान भी दखल नहीं कर सकते इतनी अधिक स्वतंत्रता है। भगवान क्यों दखल करेंगे? भगवान तो ज्ञाता-दृष्टा और परमानंदी हैं, उन्हें ऐसा कोई झंझट है? इतना समझ ले, तब भी बहुत हो गया कि कोई जीव किसी जीव में किंचित्मात्र दखल कर सके, यह जगत् ऐसा नहीं है। इस पर से यदि पूरा सिद्धांत समझ जाए तो स्वतंत्र हो जाएगा।


  ऐसा विचित्र है यह काल। मनुष्य बेचारे बिदके हुए घोड़ों जैसे हैं। घबराहट बैठ गई है कि ‘क्या होगा, क्या होगा?’ तेरा कोई बाप भी ऊपरी नहीं है, वहाँ क्या हो जाएगा फिर? इतनी हिम्मत देने वाला कोई मिले, तो भी हिम्मत आ जाएगी न? मैंने तो क्या कहा है कि तेरा ऊपरी कोई नहीं है। तुझमें दखल करने वाला भी कोई नहीं है, और यह परमानेन्ट बात डिसाइडेडपूर्वक कह रहा हूँ।


  (पृ.२५)


  दखलों से ही बंधे हुए हैं


  भगवान तो आपका स्वरूप है। आपका कोई बाप भी ऊपरी नहीं है। आपको कोई कुछ करने वाला है ही नहीं। आप स्वतंत्र ही हो, सिर्फ अपनी भूलों के कारण आप बंधे हुए हो।


  आपका कोई ऊपरी नहीं है और आप में किसी जीव का दखल (हस्तक्षेप) भी नहीं है। इतने सारे जीव हैं, लेकिन किसी जीव का आप में दखल नहीं है। और ये लोग जो कुछ दखल करते हैं, तो वह आपकी भूल की वजह से दखल करते हैं। आपने जो (पूर्व में) दखल किया था, यह उसी का फल है। मैं खुद ‘देखकर’ यह बता रहा हूँ।


  हम इन दो वाक्यों में गारन्टी देते हैं, इससे मनुष्य मुक्त रह सकता है। हम क्या कहते हैं कि,


  ‘तेरा ऊपरी दुनिया में कोई नहीं। तेरेऊपरी तेरे ब्लंडर्स और तेरी मिस्टेक्स हैं। ये दो नहीं हों तो तू परमात्मा ही है।’


  और ‘तेरे में किसी का ज़रा भी दखल नहीं है। कोई जीव ऐसी स्थिति में है ही नहीं कि किसी जीव में किंचित्मात्र भी दखल कर सके, ऐसा है यह जगत्।’


  ये दो वाक्य सब समाधान ला देते हैं।


  हम ब्रह्मांड के मालिक हैं (आत्म स्वरूप की दृष्टि से)। इसलिए किसी जीव में दखलंदाज़ी नहीं करनी चाहिए। हो सके तो हेल्प करो और न हो सके तो कोई हर्ज नहीं लेकिन किसी में दखलंदाज़ी होनी ही नहीं चाहिए। सामने वाला यदि दखलंदाज़ी करे तो हमें सहन कर लेना चाहिए।


  दखलंदाज़ी हो जाए, तो करना प्रतिक्रमण


  प्रश्नकर्ता : कुछ परिस्थितियों में जो दखलंदाज़ी हो जाती है या सेन्सिटिव(संवेदनशील) हो जाते हैं, तो उसे रोकने के लिए क्या करना चाहिए?


  दादाश्री : प्रतिक्रमण और पछतावा करना है और भावना करनी चाहिए कि ऐसा नहीं होना चाहिए और ऐसा होना चाहिए। अपनी उस पुस्तक (भावना से सुधरें...) की नौ कलमें जिन्हें आ गई, उनका कल्याण हो गया!


  हम दखलंदाज़ी करते हैं, कठोर शब्द बोलते हैं तो ऐसा जान-बूझकर बोलते हैं लेकिन कुदरत में तो हमारी भूल हुई ही हैं न! तो हम उसका प्रतिक्रमण करवाते हैं। हर एक भूल का प्रतिक्रमण होता है। सामने वाले का मन टूट न जाए, हमारा ऐसा होता है।


  प्रश्नकर्ता : मुझे तो आपकी एक बात पसंद आई थी, आपने कहा था, कि ‘दोष होने से पहले ही हमारे प्रतिक्रमण हो जाते हैं।’


  दादाश्री : हाँ, यह प्रतिक्रमण ‘शूट ऑन साइट’ होते हैं। दोष होने से पहले ही शुरू हो जाते हैं अपने आप। हमें पता भी नहीं चलता कि कहाँ से आ गया! क्योंकि वह जागृति का फल है। और संपूर्ण जागृति, वही है केवलज्ञान। और क्या? जागृति ही मुख्य चीज़ है।


  हमने अभी इन संघपति का अतिक्रमण किया, उनके लिए हमारा प्रतिक्रमण भी हो गया। हमारा प्रतिक्रमण साथ ही साथ हो जाता है हम बोलेंगे भी हैं और प्रतिक्रमण भी करते जाते हैं। बोलेंगे नहीं तो गाड़ी नहीं चलेगी।


  प्रश्नकर्ता : दादा, हमारे साथ भी कई बार


  (पृ.२६)


  ऐसा होता है, कि बोल रहे होते हैं और प्रतिक्रमण होता रहता है लेकिन जिस तरह से आप करते हैं और जैसे हम करते हैं, उसमें हमें अंतर लगता है।


  दादाश्री : हमारा तो कितना अलग है? सफेद बाल और बिल्कुल मुलायम काले बाल, कितना फर्क?


  प्रश्नकर्ता : आप बताइए कि आप प्रतिक्रमण किस प्रकार करते हैं?


  दादाश्री : उसका तरीका नहीं मिल पाएगा। ज्ञान हो जाने के बाद, बुद्धि चली जाने के बाद ऐसा होगा। तब तक वह तरीका खोजना भी नहीं है। आपको अपने तरीके से आगे बढऩा है। जितना बढ़ पाए, उतना ठीक है।


  प्रश्नकर्ता : हमें खोजना नहीं है, जानना ही है, दादा।


  दादाश्री : नहीं। लेकिन उस तरीके का पता ही नहीं चलेगा। जहाँ साफ हो चुका है, ‘क्लियर’ ही हो चुका है, वहाँ और क्या करना होता है? एक तरफ भूल होती जाती है और दूसरी तरफ धुलती जाती है। जहाँ अन्य कोई दखल ही नहीं है। यह सब ‘अन्क्लियर’, सब मिट्टी के ढेर पड़े हों व ईंटों के टुकड़े पड़े हों, तो ऐसा तो चलेगा ही नहीं न! फिर भी रास्ते पर धूल दिखाई देने लगी है अत: हमें समझ जाना है कि अब पहुँचने वाले हैं। आपको दिखने लगा है, फिर क्या हर्ज है?


  दखल रहित स्थिति ज्ञानी की


  अभी मेरे साथ अपने सत्संग से संबंधित या अन्य किसी चीज़ से संबंधित अंदर लंबी-चौड़ी बात लेकर आए हो, तो भले ही डेढ़ घंटे तक चले लेकिन हमें उसमें कोई डखोडखल नहीं रहती न! जबकि दूसरी जगह पर ऐसा हो जाता है तब मतभेद भी हो जाते हैं। सौ घंटों का काम एक घंटे में कर देते हैं, लेकिन दखलंदाज़ी नहीं होती न!


  ‘हम’ तो मूलत: बिना दखल के इंसान। हम यदि बिना दखल के हो जाएँ तब यदि सामने सभी दखल वाले बैठे हों तब भी हम पर क्या असर हो सकता है? ‘हमारी’ उपस्थिति से ही सारा दखल चला जाता है। ‘जिनका’ मुकाम ही ‘आत्मा’ में है, ‘उन्हें’ कैसी परेशानी? जिनका मुकाम ही ‘आत्मा’ में है, ‘उन्हें’ व्यवहार बाधक नहीं है।


  डखोडखल दूर करने के लिए दादा की डखोडखल


  यह अभी हम जो डखोडखल करते हैं, वह आपकी डखोडखल निकालने के लिए हैं। फिर अगर किसी को ऐसा लगे कि दादा खुद ही डखोडखल (दखलंदाज़ी) करते हैं तो उसे अभी तक समझ में नहीं आया है। वे दादा, तुम्हारी डखोडखल दूर करने के लिए कर रहे हैं। वे अपनी डखोडखल निकालकर आराम से बैठे हैं और तेरी निकाल देते हैं। डाँटकर नहीं, हँसा-हँसाकर। जैसे हँसाने की शर्त न लगाई हो हमने! यह तो ज्ञानीपुरुष आपकी दखल वगैरह, सारी बंद कर देते हैं और हँसा-हँसाकर आगे ले जाते हैं।


  ~ जय सच्चिदानंद

